ޔައުމިއްޔާ

އިޤުތިޞާދީ ކޮމިޓީގެ 2 ވަނަ ބައްދަލުވުން. (23.03.2010)

ރިޔާސަތުން ވާހަކަދެއްކެވުން:

އާދެ، މިހާރު އިޤުތިޞާދީ ކޮމިޓީގެ މި ދައުރުގެ 2 ވަނަ ބައްދަލުވުމަށް އަޅުގަނޑުމެން ފަށައިގެން ކުރިއަށް މި ގެންދަނީ. އާދެ، މިހާރު ވަޑައިގެން ތިއްބެވި ބޭފުޅުން ފަސް ހަ ޢިއްޒަތްތެރި މެންބަރަކު ވަޑައިގެން ތިއްބެވުމާ އެކީގައި އަޅުގަނޑާ އެކީގައި ތިބުމާއެކީގައި އަޅުގަނޑު މަސައްކަތައިގެން ކުރިއަށް މި ދަނީ. ޢިއްޒަތްތެރި މެންބަރުން ފާހަގަކުރެއްވި ފަދައިން މިހާރު ވެސް ވަރަށް މުހިއްމު ބިލެއް ހުށަހަޅަމުން އެބަދޭ. ޓެކުސް އާ ބެހޭ ބިލެއް. އެހެންނަމަވެސް 9:30 ހަމަ ޖެއްސިފައި އޮތީމަ އަޅުގަނޑު ވެސް މިއައީ. ދެން އަޅުގަނޑު ކައިރީ ދެ ބޭފުޅަކު ވިދާޅުވި ތިމަންނާމެން މި ބިލު ހުށަހަޅާފައި ވަޑައިގަންނަވާ ވާހަކަ. އަދި އީވާ ޢަބްދުﷲ އެހެން ވިދާޅުވި. އަސްލަމު އާއި ތިމަންނަ އާ ދެ ބޭފުޅުންނަށް ވަޑައިގެންނެވޭނީ މި ހުށަހަޅާ ނިމުނީމައޭ. އާދެ، މިހާރު މި ޖަލްސާ އަށް ހާޒިރުވެ ވަޑައިގެން މި ތިއްބެވީ އާދެ، އަޅުގަނޑު ޤާސިމް އިބްރާހިމާއި ޙަސަން އާދިލާއި ދެން އަޅުގަނޑުމެންގެ އިސްމާޢީލް ޢަބްދުލްޙަމީދު. ދެން ހުންނެވީ ޢަލީ ސަލީމް. ދެން އޭގެއިތުރަށް ކެލާ ދާއިރާގެ ޢަބްދުﷲ މަޢުޞޫމް. ދެން ހަމަ އެހެންމެ ގަމު ދާއިރާގެ ޢިއްޒަތްތެރި މެންބަރު ވެސް ވަޑައިގެން އެބަ އިންނެވި. އެހެންވީމާ، މިހާރު އަޅުގަނޑުމެން ކޯރަމް ހަމާތީ، އަޅުގަނޑުމެން ކުރިއަށް މި ގެންދަން ގަސްދު ކުރީ. އާދެ، އެހެންވީމާ، މިހާރު މި ގޮތުން އަޅުގަނޑުމެން އިއްޔެ ނިންމާލެވުނުއިރު ދަންނަވާލެވިފައި އޮންނާނެ މިއަދު އަޅުގަނޑުމެން ކޮމިޓީގެ މަސައްކަތް ގެންދާނެ ގަވާއިދެއް އެކުލަވާލަންޖެހޭ ވާހަކަ އެބައުޅޭ. ގަވާއިދުގައި 30 ގެ ތެރޭގައި އަޅުގަނޑުމެން ގަވާއިދެއް ހަދާ ހުށަހަޅަންޖެހޭނެ ވާހަކަ. އެހެންވީމާ، އެ ގޮތުން ޢިއްޒަތްތެރި މެންބަރުން ޚިޔާލުފުޅު އޮތީ ކިހިނެއްތޯ ބަލައިލަން. މިހާރު މި އާ ގަވާއިދުގައި ވަރަށް ގިނަ ކަންތައްތަކެއް ކުރެވޭނެ ކަމަށް ބުނެފައި އެބަހުރި. ފަންނީ ބޭފުޅުންނާ އެކިއެކި ދާއިރާތަކުގެ ބޭފުޅުން ހާޒިރު ކުރެއްވުމާއި، ގެނައުމާ އެކިއެކި މަޝްވަރާތައް ހޯދުމާ މި ކަންކަން އެބަހުރި ހިމެނިފައި. އެހެންވީމާ، މިކަން ކުރިއަށް ގެންދާނެ ގޮތެއް އަޅުގަނޑުމެން ރާވާލުން ވަރަށް މުހިއްމު. ހަމަ އެހެންމެ ވަރަށް ގިނަ ބިލުތަކެއް އެބަހުރި އަޅުގަނޑުމެންނަށް ހުށަހެޅިފައި މި ކޮމިޓީ އަށް މިހާރު ވެސް. އެހެންވީމާ، ވަރަށް މުހިއްމު ބިލުތަކެއް ވެސް މެ. މަސައްކަތް އަޅުގަނޑުމެން ކުރިއަށް ގެންދިއުމުގައި ވަރަށް ވަގުތު ހޭދަ ނުވާނެ އުސޫލަކުން އަޅުގަނޑުމެން ވިސްނައިގެން ކަންތައް ކުރިއަށް ގެންދިއުން ވަރަށް ބޭނުން. އެއީ މިހެން މި ދެންނެވީ މި ގަވާއިދުގައި ވާ ގޮތުން ވަކި މުއްދަތުތަކެއްގެ ތެރޭގައި މި ކަންކަން ނިންމަން ޖެހޭނެ ކަމަށް ވެސް އެބަ ބުނޭ. އެހެންވީމާ، އަޅުގަނޑުމެން މަސައްކަތް ގެންދަން ކުރިއަށް ގެންދާނެ ގޮތެއް. އާދެ، ދެން އެޖެންޑާ އެއް މިއަދު ހަދަން މި ޖެހެނީ މަޖިލީހުގެ މުޤައްރިރު ކަމަށް ވިޔަސް އަޅުގަނޑު މިއަދު ވަކި އެޖެންޑާ އެއް ތައްޔާރު ކުރެވިފަ އެއް ނެތް. އެއީ މި ދެންނެވިހެން އިއްޔެ އަޅުގަނޑުމެން ނިންމާލިއިރު ދަންނަވާލެވިފައި އޮތީމަ. މެންބަރުންގެ ޚިޔާލުފުޅުތަކައިގެން ކުރިއަށް ގެންދާނަން. (ވަގުތުކޮޅަކަށްފަހު) ދެން މިހާރު އަޅުގަނޑު ދަންނަވާލީ ތި ބޭފުޅުންގެ ތަންކޮޅެއް ފަހުން ވަޑައިގަތީމަ އެނގިވަޑައި ނުގަތީ ކަންނޭނގެ. އަޅުގަނޑު ދަންނަވާލީ އިއްޔެ އަޅުގަނޑު ނިންމާލިއިރު ކޮމިޓީން އެބަ ގަވާއިދެއް ހަދަންޖެހޭ ކޮމިޓީ ހިންގުމަށް. މި ގަވާއިދުގައި އެބަ ބުނޭ 30 ދުވަހުގެ ތެރޭގައި ގަވާއިދެއް ހަދާފައި ދޭންވާނެ ކަމަށް ބާރުއަޅާފައި އެބައޮވޭ. ދެން ހަމަ ނުހެދިއްޖިއްޔާ މި މަޖިލީހުގެ ގަވާއިދަކީ ގަވާއިދު ކަމަށް ވެސް އެބަ ބުނޭ. ދެން ކޮންމެއަކަސް އެހެންވީމާ، އެ ކަމާ ބެހޭ ގޮތުން މެންބަރުންގެ ޚިޔާލުފުޅެއް އަޅުގަނޑު ހޯދާލަންވެގެންނޭ އަޅުގަނޑު ދަންނަވާލީ، މިއަދުގެ އެންމެ ފުރަތަމަ ކަމަކަށް. އަޅުގަނޑު އެދެން މާގިނަ ވަގުތު ނުނަގާ އަޅުގަނޑުމެން އަތްމަތީގައި ހުރި މަސައްކަތްތަކައިގެން ކުރިއަށް ދެވޭނެ ގޮތަކަށް ވިސްނުން ބައްޓަން ކުރުން. އެހެންވީމާ، އަޅުގަނޑު ހިތަށް އެރީ ތި ބޭފުޅުންގެ ޚިޔާލުފުޅެއް  ބަލައިލާފައޭ ކުރިއަށް ގެންދަން ހަދާނީ. އެހެންވީމާ، ގަވާއިދަކާ ބެހޭ ގޮތުން، ޙަސަން ޢާދިލް.
މަރަދޫ ދާއިރާގެ މެންބަރު ޙަސަން ޢާދިލް ވާހަކަދެއްކެވުން:


އަޅުގަނޑު ދަންނަވާލަން ބޭނުންވީ ވަގުތުތަކެއް ހޭދަކޮށްލުމުގެ ބަދަލުގައި ގަވާއިދުތަކެއް ހަދަން ވަގުތުތަކެއް ހޭދަކޮށްލުމުގެ ބަދަލުގައި ރައްޔިތުންގެ މަޖިލިސް ގަވާއިދަށް ރިޢާޔަތްކޮށް ކަންތައްތައް ކުރިއަށް ގެންދެވޭނެ މަގު އޮތީމަ އެ ގޮތަށް ގެންދިއުން ބުއްދިވެރިކަން ނޭނގެ އޭ މިހެން. ދެން ސަބަބަކީ ބިލުތަކެއް މި ކޮމިޓީގައި ހުށަހެޅިފައި ހުރުމާ އެ ބިލުތަކުގެ މަސައްކަތް އަވަސް ކުރުމަށް ސަރުކާރުން ކުރީ ކޮމިޓީ އަށް ވެސް އެތައް ފަހަރަކު ދަންނަވާފައި އޮތުމާ އެއްކޮށް އަޅުގަނޑަށް ފެންނަނީ އެ ގޮތަށް ކުރިއަށް ގެންދަން ރަނގަޅު ވާނެ ކަމަށް.

ވިލިމާފަންނު ދާއިރާގެ މެންބަރު އަޙްމަދު ނިހާން ޙުސައިން މަނިކު ވާހަކަދެއްކެވުން:

އަޅުގަނޑުވެސް ދަންނަވާނީ 133 ވަނަ މާއްދާ އަޅުގަނޑުމެންގެ މި ގަވާއިދު ކޮމިޓިގެ ހިންގުމުގެ އުސޫލުގެ 133 ގެ (ށ) ގައި އެބަ ބަޔާންކުރޭ ދެންމެ މުޤައްރިރު ތި ވިދާޅުވި ފަދައިން (ނ) ގައި ކޮމިޓީ އެއް ހިންގުމުގެ އުސޫލު ކަމުގައި ވާނީ ރައްޔިތުންގެ މަޖިލީހުގެ ގަވާއިދޭ. މި މަޖިލީހުގެ މި ގަވާއިދު މަސައްކަތްތައް ހިންގެން އޮތް ނިސްބަތެއްގެ މައްޗަށެވެ. އެހެންވީމާ، އެ ޕަސެންޓޭޖެއް އަޅުގަނޑުމެންނަށް ކިހާ ވަގުތެއްތޯ ލިބެނީ. މައިގަނޑު ވިސްނުމަކަށް މި ދިޔައީ މަސައްކަތް އޮންނަ 3 ދުވަހު ހަމަ އަޅުގަނޑުމެންނަށް މި ހެދުނު ކޮމިޓީ ކުރިއަށް ގެންދާ ގޮތަށް. ދެން ކޮންމެއަކަސް އަޅުގަނޑުމެންނަށް ގަވާއިދު ވަރަށް ބާރު އެބައަޅާ މަސައްކަތްތައް ވީހާވެސް ފުށު ނާރާ ގޮތަށް ނިންމާފައި ވަގުތުތައް ބޭކާރު ނުކުރަން ވެސް މީގައި ގަވާއިދުގައި މި ބައިގައި ހިމެނޭ. އެހެންވީމާ، އަޅުގަނޑުމެންނަށް އެއްބަސް ވެވިދާނެ ނޫންތޯއޭ ވަކި ގަވާއިދެއް ނުލިޔުނު ނަމަވެސް ކުރިއަށް ހުރި މަސައްކަތްތައިގެން ކުރިއަށް ދާން. ނޫނީ އެ މަސައްކަތެއްގައި އަޅުގަނޑުމެން ވަކި ގޮތެއް ހަދައިގެން ފަތިގަނޑު ވާން ވެއްޖިއްޔާ އަބަދަކު އެހެން ނުވާނެ. ބައި ދެންމެ ކޯރަމު ކަންނޭނގެ އެ ގެއްލުނީ. ހަމަ ދާން އެބަޖެހޭ. އެހެންވީމާ، އެހެން ހުންނަ ކަންތައްތައް މި ހިރީ. އެހެންވީމާ، އަޅުގަނޑުމެންގެ ސިންސިއަރިޓީ މީގައި ހަމަ ދެވުނު މިންވަރެއް އަޅުގަނޑަށް ހީވަނީ ރަނގަޅުވާނެހެން. މައިގަނޑު ވިސްނުމަކީ އަޅުގަނޑުމެން ސިންސިއަރ ވާންވީއޭ މި ކަންތައްތަކުގައި. އެހިސާބުން ރަނގަޅުވާނެ ކަމަށް ފެނޭ. 
ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން:


ޝުކުރިއްޔާ. އަޅުގަނޑަށް ވެސް ފެނޭ ގަވާއިދުގައި ވަރަށް ފުރިހަމަ މަޖިލީހުގެ ގަވާއިދު މި އޮތް ގޮތް. އެކަމަކު ބައެއް ކަންތައް އެބަހުރި އަޅުގަނޑުމެން ނިންމާލަންޖެހޭ މި ކޮމިޓީން. އެގޮތުން 124 ވަނަ މާއްދާގައި މި އޮންނަ ޤާނޫނީ އަދަދު ކަނޑައެޅުމުގެ ކަންތައް ނިންމާލަން ފެންނަ ކަމަށް އަޅުގަނޑު ހުށަހަޅަން. އެ ގަވާއިދުގައި މިހާރު މި އޮންނަނީ ތިންބައިކުޅަ އެއްބައި ކަމަށް. އެއަށްވުރެ މަދު ނުވާ އަދަދެއް ކޮމިޓީން އަޅުގަނޑުމެން ކަނޑައަޅަންޖެހޭ ކަމަށް ކޮމިޓީގެ ޤާނޫނީ އަދަދު. އެހެންވީމާ، އެއީ ވަރަށް މުހިއްމު ކަމެއް ކަންނޭނގެ އަޅުގަނޑުމެން މާ ލަސްތަކެއް ނުވެ ކަނޑައެޅުން. މި ގަވާއިދާ އެއްގޮތަށް އަޅުގަނޑުމެން ޢަމަލުކުރަމުން ދިޔަޔަސް ވެސް. ޝުކުރިއްޔާ. 

ރިޔާސަތުން ވާހަކަދެއްކެވުން:

ތި ވިދާޅުވީ މި ކޯރަމުގެ އަދަދުގެ ތިންބައިކުޅަ އެއްބައި. އެހެންތޯ. އާދެ، ވަކި ގަވާއިދެއް ހަދަން ވަގުތުތަކެއް ނުނަގާ އަޅުގަނޑުމެން މަޖިލީހުގެ ގަވާއިދަށް ރިޢާޔަތް ކޮށްގެން ކުރިއަށް ގެންދަން އެއް ބޭފުޅަކު ހުށަހަޅުއްވާ ނިހާނު ތާއީދު ކުރައްވާފައި އެހެންނޫންތޯ. ޙަސަން ޢާދިލް ހުށަހަޅުއްވާ. ދެން ހަމަ އެއާއެކީގައި މަޢުޞޫމް ވިދާޅުވަނީ ކޯރަމް ނިންމާލުން ބޭނުންތެރި ކަމެއް ކަމަށް. އަޅުގަނޑުމެން ކަންތައްތައް ނިންމަން. މި ގަވާއިދުގައި މި ބުނަނީ ތިންބައިކުޅަ އެއްބައި ދެއްތޯ. އާދެ، އެހެންވީމާ، ފުރަތަމަ ހުށަހެޅުމަށް ހުށަހެޅި ތާއީދު ލިބިއްޖެއްޔާ ދެވަނަ ހުށަހެޅުމަކަށް ތާއީދެއް ނާދޭ. އަސްލަމް.
ހިތަދޫ އުތުރު ދާއިރާގެ މެންބަރު މުޙައްމަދު އަސްލަމު ވާހަކަދެއްކެވުން:


މި ކޮމިޓީއަކީ ސަރުކާރުގެ މަސްއޫލިއްޔަތުގެ އެ ދާއިރާގެ ކޮމިޓީއަކަށްވެފައި ވަކިން ކޮމިޓީގެ މަސްއޫލިއްޔަތުތައް ގަވާއިދުގައި ބަޔާންކުރެވިފައި ނެތް ވާހަކަ އަޅުގަނޑު ދަންނަވާލަން ބޭނުން ވަނީ. ދެން ހަމަ މީގެ ޖުމްލަކޮށް ސަރުކާރުގެ ހުރިހާ ކޮމިޓީތަކަށް ޢާއްމު އުސޫލުތަކެއް ބަޔާންކުރެވިފައި ވަނީ. އެހެންކަމުން މި ކޮމިޓީން އަޅުގަނޑުމެން މަސައްކަތް ކުރިއަށް ގެންދާނެ ގޮތުގެ ގަވާއިދެއް އަޅުގަނޑުމެންނަށް އެއްބަސްވެވިފައި އޮތުމަކީ އަޅުގަނޑަށް ހީވަނީ މަސައްކަތްތަކަށް ފަސޭހަވެގެން ދާނެ ކަމެއްހެން. އަދި އެގިވަޑައިގެންނަވާނެ އަޅުގަނޑުމެން ތަފާތު އެކި ސިޔާސީ ޕާޓީތަކުން މި ތާނގައި ހަރަކާތްތެރިވަމުން ދާއިރު އަޅުގަނޑުމެންނަށް ހަމަ ދެބަސް ވާންޖެހޭނެ މަދު ނޫން ކަންތައްތަކެއް ހަމަ އަންނާނެ. އެ ފަދަ ވަގުތުތަކުގައި އަޅުގަނޑުމެންގެ ރަނގަޅު ގަވާއިދެއް އޮތް ކަމުގައި ވަނީ ނަމަ ގަވާއިދާ އެއްގޮތަށް ކޮމިޓީގެ މުޤައްރިރަށް ވެސް ފަސޭހަފުޅުވާނެހެން އަޅުގަނޑަށް ހީވަނީ ކޮމިޓީ ކުރިއަށް ގެންދަވަން. އެހެންވީމާ، ގަވާއިދެއް އެކުލަވާލެވުމަކީ މުހިއްމު ކަމެއް ކަމަށް އަޅުގަނޑު ދެކެން. އެ ގޮތުން ކޮމިޓީން ސެކްރެޓޭރިއެޓަށް ގަވާއިދުގައި ވާ ޢާއްމު އުސޫލުތައް ހިމެނޭ އަދި ކޮމިޓީގެ ޖަލްސާތައް އަޅުގަނޑުމެން ބާއްވާނެ ގޮތާއި ބާއްވާނެ ދުވަސްތައް ވެސް ފާހަގަކުރުމާ ކޮމިޓީގެ މުޤައްރިރު ވަޑައިގެން ނެތް ހާލަތުގައި ކޮމިޓީގެ މަސައްކަތްތައް ކުރިއަށް ގެންދާނެ ގޮތް ބަޔާންކޮށްދިނުމާ، އަދި ކޮމިޓީން ކުރާނެ މަަސައްކަތްތަކުގެ މަސައްކަތް ކުރާނެ ގޮތްތައް ތަފްޞީލުކޮށްދިނުމާ، ބިލެއް އައުމުން އަޅުގަނޑުމެންނަށް މިހާރު ވެސް މަޖިލީހަށް ވެސް ބިލު ހުށަހެޅުމުން ތަރުތީބު  ކުރެވޭ އުސޫލުތަކެއް ވެސް އެބަ އާދޭ. އަޅުގަނޑުމެންނަށް އެ ތަރުތީބީ އުސޫލުތަކެއް ވެސް ހަމަ ގަވާއިދުގައި ބަޔާންކޮށްލުމަކީ މި ބިލުތައް ކުރިއަށް ގެންދިއުމަށް ފަސޭހަ ވާނެ ގޮތެއް ކަމަށް ދަންނަވަން. އެހެން ދަންނަވާލަން މި ޖެހެނީ އަޅުގަނޑުމެންނަށް އޭގައި ވަކި ހަމަތަކެއް ނެތް ކަމަށް ވަނީނަމަ އިޤުތިޞާދީ ކަންކަމުގެ ކޮމިޓީއަށް އަންނަ ކޮންެމެ ބިލެއް ތަރުތީބު ކުރާނެ ގޮތެއް ވެސް ކޮންެމެ ފަހަރަކު އަޅުގަނޑުމެން ނިންމުމުގެ ބަދަލުގައި ގަވާއިދުގައި ވަކިގޮތަކަށް ބަޔާންވެފައި އޮތް ކަމަށް ވަނީ ނަމަ އެ އުސޫލަކުން ދާނެ. ކޮންމެ ދުވަހެއްގައި އޮންނަ ބައްދަލުވުން އަޅުގަނޑުމެން ހަމަ ކުރަމުން ދާ މަސައްކަތުގެ ތެރެއިން ވަކިވަރަކަށް މަސައްކަތް ކުރުމަށް ގަޑި ވެސް ކަނޑައެޅިދާނެ. އަޅުގަނޑުމެންނަށް ފުރަތަމަ ބައިގަޑިއިރު ވަންދެން އަލަށް ތަޢާރަފު ކުރެވޭ ބިލަކާ ގުޅޭ ގޮތުން މުހިއްމު މަސައްކަތްތައް ކުރުމަށް. އޭގެ ފަހުން އަޅުގަނޑުމެން ނުނިމި ހުރި މަސައްކަތުގެ ތެރެއިން އެހެން ބިލެއްގެ މަސައްކަތްތައް ކުރުމަށް ވެސް ގެންދެވިދާނެ. ނުވަތަ އަޅުގަނޑު ފުރަތަމަ ބިލެއް ނިމެންދެން ދެން އޮތް ބިލެއްގައި އަތް ނުލާ ތިބުން ވެސް ގެންދެވިދާނެ. މިސާލަކަށް ވަރަށް ގިނަ ކަންތައްތަކެއް އެބަހުއްޓޭ. އޭގެއިތުރަށް އަޅުގަނޑަށް ވެސް މުޅިން ގަވާއިދު ބަލައެއް ނުލެވޭ. އެހެންނަމަވެސް ކުރީ ގަވާއިދުގައި އޮންނަ ގޮތުން މި ކޮމިޓީ ޒިންމާ ވާންޖޭހޭ ސަރުކާރުގެ ދާއިރާތަކުގެ ބައެއް ހިސާބުތައް ބެލުމާ، ބައެއް މަސައްކަތްތައް ބެލުމާ، ކަންތައްތައް ވެސް ހިމެނިގެން ދޭ. ދެން މިހާރު އެ ރިޕޯޓްތައް ދިރާސާ ކުރުން އޮތްހެނެއް އަޅުގަނޑަކަށް ހިއެއް ނުވޭ. އެފަދަ މަސައްކަތަކަކަށް ވަނީ ނަމަ އެ މަސައްކަތް ވެސް އަޅުގަނޑުމެން ކުރާނެ ތާވަލެއް ވެސް ގަވާއިދުގެ ތެރެއިން އެކަން ކުރާނެ ގޮތެއް ވެސް އަޅުގަނޑުމެން ގެންނަންޖެހޭ. މި ކަންކަން އަޅުގަނޑުމެން ގައިމު ނުކޮށް ތި ބޭފުޅުން އުޅޭ ކަމަށް ވަނީ ނަމަ ކޮމިޓީގެ މުޤައްރިރަށް ފެނިވަޑައިގަންނަވާ ގޮތަށް ފެނިވަޑައިގަންނަވާ ދުވަހަކު ނުވަތަ އެ މަސައްކަތް ކުރަން ފެނިވަޑައިގަންނަވާ ކަމުގައި ވަނީ ނަމަ ކުރާ ގޮތަކަށް އެހާ ވެސް ޖުމްލަ ގޮތެއްގައި، މި ދެންނެވީ އެހެން ކުރައްވާ ވާހަކަ އެއް ނޫން. އެހެންނަމަވެސް އެހާ ޖުމްލަ ގޮތަކަށޭ މިހާރު މި ގަވާއިދުގެ ތެރޭގައި މި ކަންތައްތައް ބަޔާންވެފައި ވަނީ. އެހެންވީމާ، އަޅުގަނޑުމެންނަށް ފަސޭހަވެގެންދާނެ ކޮންމެވެސް  ވަރަކަށް ގަވާއިދެއް އެކުލަވާ ލެވިއްޖެ ކަމަށް ވަނީ ނަމަ. ޝުކުރިއްޔާ. 
ވިލިމާފަންނު ދާއިރާގެ މެންބަރު އަޙްމަދު ނިހާން ޙުސައިން މަނިކު ވާހަކަދެއްކެވުން:

އާދެ، އަޅުގަނޑު އެއިރު ވާހަކަ ދައްކަމުން ވެސް އިޝާރާތް ކުރީ އަޅުގަނޑުމެންނަށް ސިންސިއަރކޮށް ޔުނިފޯރމުޓީ ގައި ތިބެވިދާނެ ކަމަށް ވިސްނައިގެން. ދެން އެކަމަކު ޢިއްޒަތްތެެރި މެންބަރު އެ ވިދާޅުވިހެން ޚާއްޞަ ގޮތެއްގައި މި ކޮމިޓީގެ މި ކަންތައްތައް ދާ ގޮތުން ހަމަ ކަންތައްތައް ނުކުމެދާނެ ހަމަ ސިޔާސީ ގޮތުން ޚިޔާލު ތަފާތުވުން އިންތިހާ އަށް އައިސްދާނެ. މިއަދު ވެސް ބިލެއް އެ ދިޔައީ ތަޢާރަފު ކުރެވިގެން. އަންނާނީ ލަފާ ކުރެވޭ ގޮތުގައި މި ކޮމިޓީ އަށް. އެހެންވީމާ، އަޅުގަނޑު ހަމަ ހިތަށް އަރާ މުޤައްރިރަށް ހަމަ ދަންނަވާލާނަމޭ ކޮމިޓީ ކޮމްޕޮޒިޝަން މިހާރު އޮތްގޮތަށް ބަލާއިރުގައި މިއޮތީ ހަމަ މައިގަނޑު ޕާޓީތަކުގެ ރެޕްރެޒެންޓޭޝަން އޮތް ކޮމިޓީ އެއް. ޢިއްޒަތްތެރި މުޤައްރިރު ހަމަ ޖުމްހޫރީ ޕާޓީގެ ފަރާތުން. މި ތަނުގައި ދެން ޑީ.އާރު.ޕީ، ޕީ.އޭ އަދި މިނިވަންކޮށް މެންބަރެއް މި ތާކު މިނިވަން މެންބަރެއް ގޮތަކު ނެތް. ދެން އޮތީ ދިވެހި ޤައުމީ ޕާޓީގެ މެންބަރެއް. އެއީ މި 5 މެންބަރުން ހިމެނޭ ގޮތަށް ކުޑަ ކޮމިޓީއެއް ތި ބޭފުޅުން ވަގުތީ ގޮތުން އެކުލަވާ ލައްވަންވީ ނޫންތޯއޭ. މި ގަވާއިދު ކުޑަކޮށް މުރާޖަޢާ ކުރުމަށް ފަހު ކޮންމެވެސް ވަރެއްގެ ލިޔެކިޔުމެއް. އަޅުގަނޑަށް ހީވަނީ ސެކްރެޓޭރިއެޓަށް އަޅުގަނޑުމެން އަޅުގަނޑުމެން އެކަން ހަވާލުކުރައްވައިފި ކަމަށް ވާ ނަމަ ސެކްރެޓޭރިއެޓުން ނިންމެވޭނީ މަޖިލީހުގެ ގަވާއިދު އެކަށައަޅާފައި ހުރި ޢާއްމު އުސޫލުތަކާ އެއަށްވުރެ ވެސް އަޅުގަނޑުމެންނަށް، މިސާލެއް ދަންނަވާލަފާނަން ދެންމެ ހަމަ ޑޮކްޓަރ މަޢުޞޫމް އެ ވިދާޅުވީ 124 ވަނަ މާއްދާގެ (ނ) ގައި މި އަންނަ ކޮމިޓީން ހިނގަމުން ދާ މައްސަލަ އަކާއި ގުޅިގެން ވޯޓެއް ނަގަން ޖެހިއްޖެ ހިނދެއްގައި އެ ވޯޓު އެ ވަގުތު ނުނަގާށ ފަހުގެ ތާރީޚެއްގައި އެ ވޯޓު ނަގަން ފަސްކުރެވިދާނެ އެވެ. އެ ގޮތަށް ފަސްކުރެވެން ވާނީ ކޮމިޓީގައި މެންބަރުން އެ ދުވަހު ތިބި އަދަދަށް ބަލާފައި އެ ފަދަ ވޯޓެއް ނެގުމުގައި ވީހާ ވެސް ގިނަ މެންބަރުންނަށް ބައިވެރި ވެވޭނެ ގޮތެއް ހެދުން އެއީ ރަނގަޅު ގޮތެއް ކަމަށް، އަޅުގަނޑު އަންޑަރލައިން މި ކުރީ ރަނގަޅު ގޮތެއް ކަމަށް ކޮމިޓީގެ މުޤައްރިރަށް ފެނިއްޖެ. އެ ހިސާބުން ރަނގަޅު ގޮތް ހަމަ ގައިމު ވެސް ކޮންމެވެސް އެއް ބަޔަކަށް ކަމަކު ނުދާނެ. މިއީ ޢާއްމު އުސޫލެއްގެ ގޮތުން މައްސަލަ ޖެހެމުން ދާ ހިސާބުތައް މި އަންނަނީ. ރަނގަޅު ގޮތް ކަމަށް ކޮމިޓީގެ މުޤައްރިރަށް ފެނިވަޑައިގަންނަވާ ގޮތެއް ފަހަރުގައި ތިއްބެވި ހުރިހާ މެންބަރުންނަކަށް ފެނިވަޑައި ނުގަންނަވާފާނެ. އެ ކަމުން ޢާއްމު މީގެ މައިގަނޑު އުސޫލެއް އެކަށައެޅުމަށް މި އެއްބަސްވުންތަކަށް އާދެވިއްޖެ ކަމުގައި ވާނަމަ މި ތާނގެ އިދާރީ މޭޒަށް އަޅުގަނޑުމެންނަށް ފެސިލިޓޭޓުކޮށް ނިންމައި ދިނުމުގައި ފަސޭހަވެގެން ދާނެ ކަމަށް ފެނޭ. އެހެންވީމާ، އަޅުގަނޑު ހުށަހަޅާލަން މި ދެންނެވި ކުޑަ ކޮމިޓީ ވަގުތީ ގޮތުން ޢައްޔަން ކުރުމަށްފަހު އޭގައި ހިމެނިވަޑައިގަންނަވާ މެންބަރުން އަޅުގަނޑު ދަންނަވާލާނަން. ޖުމްހޫރީ ޕާޓީން އަދި ޚާއްޞަ ގޮތެއްގައި ކޮމިޓީގެ މުޤައްރިރު ޤާސިމް އިބްރާހީމް އަދި އެމް.ޑީ.ޕީ ގެ ފަރާތުން ގަލޮޅު އުތުރު ދާއިރާގެ މެންބަރު އީވާ ޢަބްދުﷲ. ޑީއާރު.ޕީ ގެ ފަރާތުން މި ކޮމިޓީގެ ޑިޕިއުޓީ މުޤައްރިރު ޑރ. މަޢުޞޫމް. އަދި ޕީ.އޭ ގެ ފަރާތުން ޔޫސުފު ޢަބްދުލްޣަފޫރު. ޤައުމީ ޕާޓީގެ ފަރާތުން ޢާދިލް. މި 5 ބޭފުޅުން ތިއްބަވައިގެން ކޮންމެވެސް ވަރަކަށް މީތި އައުޓު ލައިން ކުރައްވާފައި ވަޑައިގެން މި ދެއްވީމާ، އަޅުގަނޑަށް ހީވަނީ އެއިރުން ސެކްރެޓޭރިއެޓު މޭޒާއި އަޅުގަނޑުމެންނާ މެދުގައި ފަރަގު ކުޑަކުރުވާ ވީހާ ވެސް ބޮޑަކަށް މިހެން ހުރި ޕޮއިންޓުތައް. މީގެތެރޭގައި އަޅުގަނޑު ހަމަ ރެކޯޑަށްޓަކައި މި އަބަދު ވެސް މާނަ ނެގުމުގެ މައްސަލަޖެހޭ. ދެން މީތި ހިފައިގެން އަނެއްކާ ސުޕްރީމް ކޯޓަކާ ހިސާބަށް ދާންޖެހޭނީ. ދެ ފޮޅުވަތް ދޭތެރޭގައި މާނަ ނެގުމުގެ ކަންތައްތައް ހިންހަމަ ނުޖެހިއްޖެއްޔާ ވާނީ ކިތަންމެ ރަނގަޅަށް ލިޔެފައި އޮތަސް ހަމަ އަޅުގަނޑުމެންނަށް ކިޔޭ އިރަށް އިނދިކޮޅަށް އޭތި ގޯސްވާނީ. އެއީކީ ޤަބޫލު... 
މާފަންނު ދެކުނު ދާއިރާގެ މެންބަރު އިބްރާހީމް ރަޝީދު ވާހަކަދެއްކެވުން:
މުޤައްރިރު. މިހާރު ކިޔަވައި ދޭހެން މިހާރު ހީވަނީ. ދެން ކިޔަވައިދޭނެ ކަމެއް ނެތްތާ ދެވަނަ ފަހަރަށް. މި ތަނަށް އައިސް ތިބޭނީ ވަކި ހިސާބަކުންތާ. ކޮންމެވެސް ކަމެއް އެނގިގެންތާ ވަދެވޭނީ ވެސް. 

ރިޔާސަތުން ވާހަކަދެއްކެވުން:

ނިހާނު ވާހަކަފުޅު ދައްކަވަން ފުރުޞަތު ދެއްވާ. 

ވިލިމާފަންނު ދާއިރާގެ މެންބަރު އަޙްމަދު ނިހާން ޙުސައިން މަނިކު ވާހަކަދެއްކެވުން:


އަޅުގަނޑު ދަންނަވާނީ އެއިއްޔޭ ޚިޔާލު ތަފާތު ވާން ފަށާ ހިސާބަކީ. އެހެންވީމާ، އެއީ މައްސަލަ އެއް ނޫނޭ. އެހެންވީމާ، އަޅުގަނޑުމެންނަށް އެ ގޮތަށް ވެއްޖިއްޔާ ރަނގަޅު ކަމަކަށް ވާތީ، ހުށަހަޅަން. 

ރިޔާސަތުން ވާހަކަދެއްކެވުން:


އަޅުގަނޑު ދަންނަވާލަން ބޭނުންވީ، ގަވާއިދެއްގެ ވާހަކަ މީގައި އޮތީމަ ދެން މިހާރު ވެސް މަސައްކަތް އަޅުގަނޑުމެންނަށް ގެންދެވިދާނެ. ދެން މީގައި އަޅުގަނޑުމެން ގަވާއިދެއް އޮވެއްޖިއްޔާ އެ ގަވާއިދަށް ބަލައިލައިގެން މައިގަނޑު ގޮތެއްގައި ގެންދިއުން އެއީ މާ ރަނގަޅު ނޫން ގޮތެއް ނޫން. އެ ހަމަ ރަނގަޅު ގޮތެއް. ދެން އެކަމަކު މީގައި ވަކި ކަންތައްތަކެއް. މީގައި މައިގަނޑު އުސޫލުތަކަށް ބެލިގެން އަޅުގަނޑުމެން އެކަން ކުރަން ވާނީ ދެއްތޯ މި ގަވާއިދުގައި، މަޖިލީހުގެ ގަވާއިދެއްގައި. ދެން ތި ވިދާޅުވި ގޮތް ވެސް އަޅުގަނޑަށް އެންމެ ރަނގަޅު. ދެން އޭގައި އެ 5 މެންބަރުން ބައިވެރިވެގެން މީގައި ވަކި ގޮތެއް ފާސްވެ ނިމިއްޖިއްޔާ ނިންމޭ ނިންމުމަކީ އަޅުގަނޑަށް ހީވަނީ މުޅި ކޮމިޓީން ވެސް ބަލައިގަންނަ ނިންމުމަކަށް ވާނެހެން. ތި ވިދާޅުވި ގޮތަށް 5 މެންބަރަކު އެ ގޮތަށް އެއްބަސްވެއްޖެއްޔާ އެހެންނޫންތޯ. ދެން މީގައި އަޅުގަނޑުގެ މާ ބޮޑު އިޝޫ އެއް ނެތް. ދެން ތި ބޭފުޅުންނަށް ފެނިވަޑައިގަންނަވާ ގޮތަކަށް ގެންދެވީމަ ވީ. އާދެ، އީވާ.

ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަކަދެއްކެވުން:

އަޅުގަނޑު ހިތަށް އަރަނީ އަޅުގަނޑުމެންނަށް އެދެވިދާނެ އިދާރީ މުވައްޒަފުން ކިބައިން ޑްރާފްޓެއް ހުށަހަޅަން. އޭރުން ދެން ނިހާނު ތި ވިދާޅުވި ކުޑަ ކޮމިޓީން އޭތި ރިވިއު ކޮށްލަން ވެއްޖެއްޔާ އަޅުގަނޑު ހިތަށް އަރަނީ ތަންކޮޅެއް ފަސޭހަވާނޭ. އިދާރީ މުވައްޒަފުންނަށް ފަސޭހަވާނޭ ދެން ހުރި ކޮމިޓީތަކުގެ ގަވާއިދުތަކާ ކޮންމެވެސް ވަރަކަށް ރިޢާޔަތް ކޮށްލާފައި އެކަން ކުރަން ވެގެން. އެހެންވެގެން ދަންނަވާލީ. ޝުކުރިއްޔާ.

ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން:

އާދެ، އަޅުގަނޑު އަދިވެސް ހަމަ ހުށަހަޅާ ހިތްވަނީ މީގައި މި އޮތް ގަވާއިދު ހަމަ ވަރަށް އެކަށީގެންވޭ މި މަސައްކަތަށް. އެކަމަކު ކުރިން އަސްލަމް އެ ވިދާޅުވިހެން ޚިޔާލު ތަފާތުވުންތައް އަންނަ ކަންތައްތަކުގައި އެ ހައްލު ކުރާނެ ގޮތްތަކެއް އޮތުން ރަނގަޅު ވާނެ. އެހެންވީމާ، އަޅުގަނޑަށް ހީވަނީ މި މަސައްކަތް އެންމެ އަވަސް ވާނީ އަޅުގަނޑުމެން ކޮންމެ މެންބަރަކު ވެސް މި ގަވާއިދު ކިޔާލާފައި މީގެން މަދުވާ އެއްޗެއް ވެއްޖެއްޔާ އަޅުގަނޑުމެންނަށް އިހުސާސް ކުރެވޭނެ ސެކްރެޓޭރިއަޓަށް ވުރެ ފަސޭހައިން. އެހެންވީމާ، އެއީ ހަމަ އެ ޕޮއިންޓެއް، މިވެނި ކަމެއް. ދެންމެގައި އަޅުގަނޑަށް ފާހަގަކުރެވުނު ތަންކޮޅު މި ދެންނެވީ އެބަ އޮތް ކަނޑައަޅަން ޖެހޭނޭ ވެސް މީގައި. އެހެންނަމަ ކަނޑައެޅުން. ދެން މީގައި ކުރިން އަސްލަމު އެ ވިދާޅުވި ގޮތަށް މަސައްކަތް އަވަސް ކުރުމުގެ ގޮތުން ބިލުތައް ނިންމާނެ ގޮތަކާ ބެހޭ ގޮތުން ވާހަކަ ދެއްކުން. މީގައި ވެސް އެބަ އޮތް ސުންގަޑި ކަނޑައެޅުމުގެ ވާހަކަ. 7 ޑޭސް، 7 ދުވަހުގެ ތެރޭގައި ސުންގަޑި ކަނޑައަޅާފައި، އެ މަޖިލީހުގެ ރައީސަށް އެންގުމާ ކަންތައްތައް. އެހެންވީމާ، އަޅުގަނޑުމެން މީތި ކިޔާލާފައި، އަޅުގަނޑުމެންނަށް އެނގޭނެ ޚާއްޞަކޮށް ވަރަށް ގިނަ ދުވަހު މަޖިލީހުގައި މަސައްކަތް ކުރައްވާފައި ތިބި ބޭބޭފުޅުން އެބަ ތިއްބެވި. އެބޭފުޅުންނަށް އެނގިވަޑައިގަންނަވާނެ ބިލަކާ ބެހޭ ގޮތުން ބަހުސް ކުރަމުން ދާއިރު ޖެހޭ ކުނިތަކާ މިކަހަލަ ކަންތައްތަކަށް ރިޢާޔަަތް ކޮށްފައި މި ގަވާއިދުން މަދުވާ އެއްޗެއް ހުށަހަޅާލީމާ އެ މިހާރު މިއޮތް ގަވާއިދުގެ ތެރެއަށް ހިމަނާލައިގެން އެއްޗެއް ހެދުނީމަ، އަޅުގަނޑަށް ހީވަނީ މަގު އެންމެ ކުރުވެފައި އެންމެ ފުރިހަމަ އަށް މި ކަންތައް ކުރެވޭނެ. ކުޑަ ކޮމިޓީ އެއް ނެގިޔަސް ވެސް ހަމަ އެ ކޮމިޓީ ތެރޭގައި ވާހަކަ ދައްކަން ވެއްޖެއްޔާ ތަފާތު ޚިޔާލުތައް އަންނާނެ. އެއަށް ވުރެ ހަމަ އެ ޕޮއިންޓުތައް އައިމަ އެއަށް އެއްކޮށްލާފައި އަޅުގަނޑުމެންނަށް އިދާރީ މޭޒާއި ހަވާލުކުރެވިދާނެ ކަމަށް ހުށަހަޅަން. ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، ހަމަ އެ ގޮތަށް އަޅުގަނޑުމެން ވިސްނަމާތޯ! އިދާރީ މޭޒުގެ އެހީއާ އެކީގައި އަޅުގަނޑުމެންނަށް ޑޮކްޓަރ މަޢުޞޫމް ތި ވިދާޅުވި ކަހަލަ ގަވާއިދު ބަލައިލާފައި އަޅުގަނޑުމެންނަށް މީގެން ލެކު ވަނީ އެއްވެސް އެއްޗެއް މަދުވެ، އުނިވެ ނުވަތަ އެއްކޮށްލަން ބޭނުން ވާ އެއްޗެއް އޮތިއްޔާ އެ މަޢުލޫމާތުތަކާ އެއްކޮށް ދިނީމަ، އިދާރީ މޭޒުން އަޅުގަނޑުމެންނަށް އެހީތެރިކަން ދީގެން 7 ދުވަހުގެ ތެރޭގައި ނޫނީ 10 ވަރަކަށް ދުވަހު ތެރޭގައި، ދެ ހަފުތާ ތެރޭގައި އެ ބޭފުޅުން އެއްޗެއް ހަދާފައި އަޅުގަނޑުމެންނަށް ގެނެސް ދިނުން. ދެން އަޅުގަނޑުމެން މިއަދާއި މާދަމާ އާ މި ގަވާއިދު ބަލާފައި ދެ ދުވަހެއްގެ ތެރޭގައި، ހަފުތާ ބަންދު ވުމުގެ ކުރިން ނޯޓްތަކެއް ދެއްވައިފީ ވިއްޔާ، އެ ނޯޓުތަކުގެ މައްޗަށް ބިނާކޮށްގެން އިދާރީ މޭޒުން އެއްޗެއް އެކުލަވާލާފައި ގެނެސް ދެއްވައިފިއްޔާ އަޅުގަނޑުމެން ކޮމިޓީން ފާސްކޮށްލީމާ، އަޅުގަނޑަށް ހީވަނީ އަޅުގަނޑުމެން މި ވަގުތު ވެސް ހަމަ މަސައްކަތައިގެން ކުރިއަށް ދެވޭނެހެން. ދެން މިހާރު އަޅުގަނޑުމެން މި އޮތީ އިއްޔެ ނިންމާފައި، ދެން ތި ބޭފުޅުން އިޢުތިރާޟު ނުކުރައްވާ ކަމަށް ވަންޏާ އެ ގޮތަށް ގެންދާނީ. ދެން މިހާރު އަޅުގަނޑުމެންނަށް ނިންމިފައި މި އޮތީ އިއްޔެގައި ވެސް އަޅުގަނޑުމެން ބައްދަލުވުން ބާއްވާނެ ދުވަސް. އެއީ ހޯމަ، އަންގާރަ، ބުދަ. މި 3 ދުވަހުގެ 9:30 އިން 10:30 އަށް. އެހެންވީމާ، އެ ގޮތަށް އަޅުގަނޑުމެން މަސައްކަތް ކުރަން އެ އޮތީ ނިންމިފައި. ދެން އޮތީ ކޯރަމް. މިހާރު މި ކޮމިޓީން ކަމެއް ނިންމުމަށް 3/1 ބައިގެ ކޯރަމް ރަނގަޅުތޯއޭ؟ 3/1 ބައި މެންބަރުން ތިބެއްޖިއްޔާ އަޅުގަނޑުމެންނަށް، މިހާރު މި ގަވާއިދުގައި އެބަ ބުނޭ ކަނޑައަޅަން ޖެހޭނެ ކަމަށް. އެބައި ކަނޑައެޅިއްޖިއްޔާ އެބައި އެ ނިންމާލެވުނީ ދެއްތޯ. އެހެންވީމާ، އެ ގޮތް ގަބޫލުފުޅު ކަމަށް ވަންޏާ އަޅުގަނޑު އެ ގޮތަށް ކުރިއަށް ގެންދާނަން. އާދެ، މިހާރު މި ކޯރަމަކީ ކޮބައިތޯ އަޅުގަނޑު ދަންނަވާލީ. އަޅުގަނޑުމެން ކަމެއް ނިންމުމަަށް މި ކޮމިޓީން ކަނޑައަޅާނެ ކޯރަމަކީ. ހަމަ މި ގަވާއިދުގައި އެބަ ބުނޭ 3/1 ބައި އޮވެއްޖެއްޔާ ނިންމިދާނޭ. ދެން މަސައްކަތް އަވަހަށް ގެންދިއުމަށްޓަކައި ކޯރަމް މިހަމަ ރަނގަޅު ދަށް އަދަދަކަށް އޮވެގެން ގެންދިއުން އެއީ ފަސޭހަ ކަމެއް. ދެން ކޮންމެއަކަސް ބިލުގެ މައްސަލަތައް ގެންދިއުމުގައި އެއް ބިލެއް ނިންމާފައި ނޫނިއްޔާ އަނެއް ބިލަކާ ހަމައަށް ދިއުން އަޅުގަނޑަށް ހީވަނީ އުނދަގޫ ކަމަކަށް ވާނެހެން. ކޮންމެފަހަރަކު އެކި ބިލު އެކި ދުވަހު ނަގައިގެން މަސައްކަތް ކުރަން ވެއްޖެއްޔާ އަޅުގަނޑުމެންގެ ކޮންސެންޓްރޭޝަން ޑައި ލޫޫޓް ވެ، އަދި ޔައުމިއްޔާތަކާ އެއްޗެހި ކޮންސްޓަންޓުކޮށް ނެތި މިކަހަލަ އުނދަގޫތަކެއް ދިމާވާނެ. ދެން އެކަމަކު ތި ބޭފުޅުންގެ ވިސްނުމަށް އަޅުގަނޑު ދޫކޮށްލާނަން. ކޮންމެވެސް ކަމެއް އަޅުގަނޑުމެންނަށް މިއަދު ވެސް ނިންމާލެވޭތޯ ބަލަމާ ހިންގަވާށޭ އަޅުގަނޑު ދަންނަވާލަން ބޭނުން ވަނީ. ކުރީގައި އަޅުގަނޑު މި ދެންނެވި ގޮތަށް އަދި އީވާ ވެސް ވިދާޅުވި ގޮތަށް އަޅުގަނޑުމެންގެ ކޮމެންޓާއި އަދި ޑޮކްޓަރ މަޢުޞޫމާއި ބޭފުޅުން ހަމަ ނިހާނުގެ ވެސް ވިސްނުންފުޅު ގާތްގަނޑަކަށް ހަމަ އެ ގޮތަށް. ދެން އެގޮތަށް ބަލައިލާފައި އެބައި އަޅުގަނޑުމެން ގަވާއިދު ކިޔާލާފައި އެއްކޮޅުން އަނެއްކޮޅަށް. ކޮމިޓީތަކާ ބެހޭ ބައި ޚާއްޞަކޮށް ބައްލަވާލައްވާފައި އަޅުގަނޑުމެންނަށް އުނިވާ ކަމެއް އޮތިއްޔާ އެއްކޮށްލާފައި އަޅުގަނޑުމެންގެ ނޯޓަކާ އެއްކޮށް މާދަން އަޅުގަނޑުމެން ޖަލްސާ އަށް އަންނައިރު ދެން އަޅުގަނޑު ދަންނަވާލާ ހިތް އޮތީ. އޭރުން އަޅުގަނޑުމެން އިދާރ ީމޭޒަށް ދިނީމަ، އ ެބޭފުޅުން އެއަށް ބައްލަވައިގެން ޢާއްމު އުސޫލަށް ފެތޭ ގޮތަށް އަޅުގަނޑުމެން މި ކޮމިޓީގެ ގަވާއިދެއް އެކުލަވާލުން އަޅުގަނޑުމެންނަށް ހެދިދާނެ. އެހެންވެއްޖެއްޔާ އެ ގޮތް ކިހިނެއްތޯއޭ؟ އަޅުގަނޑުމެންގެ ވަގުތު ނަގާނުލާ އަޅުގަނޑުމެންނަށް އޭރުން އަޅުގަނޑުމެންގެ ބިލުގެ މަސައްކަތައިގެން ކުރިއަށް ދެވޭނެ. އެގޮތަށް ޢިއްޒަތްތެރި މެންބަރުން އިޢުތިރާޟު ނުކުރައްވާ ކަމަށް ވަންޏާ ނިމުނީ ކަމަށް ބަލަންތޯ؟ ރަނގަޅުތޯ؟ އާދެ، އެހެންވީމާ، އަޅުގަނޑު އެ ގޮތަށް މި ނިންމީ. ދެން އެހެންވީމާ، އަޅުގަނޑަށް ރަނގަޅު މެންބަރަކު އެއްވެސް ޚިޔާލުފުޅެއް އޮތިއްޔާ މާދަމާ އަޅުގަނޑުމެން މި ޖަލްސާ އަށް އަންނައިރު ނޯޓުކޮށްލައިގެން، ޕޮއިންޓް ފޯމެޓަށް ނޯޓްކޮށްލައްވައިގެން އެ ބޭފުޅެއްގެ ޚިޔާލުފުޅު ގެނަސް ދެއްވުން. އޭރުން ދެން އިދާރީމޭޒުން އެކަން އަޅުގަނޑުމެންނަށް ކޮށްލަދެއްވާނެ ކަމަށް އަޅުގަނޑު އުއްމީދު ކުރަން. އާދެ، ދެން ދެން އޮތީ އަޅުގަނޑުމެން ނިންމާލަން. ވޯޓުން އަޅުގަނޑުމެން ކަމެއް ނިންމާނީ ކިހާވަރެއްގެ ވޯޓަކުންތޯ ބިލުތަކަށް ވާހަކަ ދައްކާއިރު. މި ދެންނެވީ އެކިއެކި މައްސަލަތައް ހުށަހެޅިފައި ހުރި ކަންތައްތަކަށް ވާހަކަ ދައްކާއިރު. ކޯރަމަކީ، ކޯރަމް އެއް ކަމަކީ. އަނެއް ކަމަކީ ކިހާވަރަކުންތޯޯ އަޅުގަނޑުމެން ކިތައް ވޯޓު ލިބިގެންތޯ ކަމެއް ފާސްވި ކަމަށް ބަލާނީ. މި ދެ ކަންތައް. ފުރަތަމަ ކޯރަމް. މި ގަވާއިދުގައި ވެސް އެބަ ބުނޭ ކޯރަމުގެ ވާހަކަ. އާދެ، ޢަލީ ސަލީމް. 

ފުނަދޫ ދާއިރާގެ މެންބަރު ޢަލީ ސަލީމް ވާހަކަދެއްކެވުން:

މުޤައްރިރު ތި ހުށަހެޅުއްވި ގޮތް އަޅުގަނޑަށް ގަބޫލުކުރެވޭ ހަމަ 3/1 ބައި ކަމުގައި. އެއީ ވީހާ ވެސް ކުޑަ ގޮތަކަށް އޮވެގެން މިކަން ކުރިއަށް ގެންދަން ފަސޭހަވާނެ. އެހެންވީމާ، މަނިކުފާނު ތި ހުށަހެޅުއްވި ގޮތަކީ ހަމަ ރަނގަޅު ގޮތެއް ކަމުގައި އަޅުގަނޑަށް ފެންނާތީ، އެ ވާހަކަ ދަންނަވާލީ. 

ރިޔާސަތުން ވާހަކަދެއްކެވުން:

އެއީ ކޯރަމް ދެއްތޯ. އެހެން ޢިއްޒަތްތެރި މެންބަރަކު އިޢުތިރާޟު ކުރައްވަންތޯ؟ އިޢުތިރާޟު ނުކުރައްވާ ކަމަށް ވަންޏާ ކޯރަމަކީ 3/1 ބައި ކަމަށް އަޅުގަނޑު ނިންމަންތޯ؟ އަސްލަމް. ގަވާއިދުގައި ވެސް އެބަ އޮވޭ. އާދެ، 3/1 ބައި ވަރު މަދުވެގެން ނުވާނޭ މި އޮންނަނީ. އާދެ، ވިދާޅުވޭ.   

ވިލިމާފަންނު ދާއިރާގެ މެންބަރު އަޙްމަދު ނިހާން ޙުސައިން މަނިކު ވާހަކަދެއްކެވުން:

11 މެންބަރުންގެ ކޮމިޓީ އެއްގައި 3/1 ބައި ކަމަށް ނިންމާނީ 4 ތޯއޭ؟ 

ރިޔާސަތުން ވާހަކަދެއްކެވުން:

އާދެ، އަޅުގަނޑަށް ހީވަނީ 4 ހެން ނިހާން ތި ކުރެއްވި ސުވާލަށް އަޅުގަނޑު ދަންނަވަން އޮތީ. އިޢުތިރާޟެއް ނެތިއްޔާ 4 ކަމަށް އަޅުގަނޑު ބަލައިގަންނަ ކަމަށް ނިންމާނީ. ދެން ކަމެއް ފާސްކުރެވޭނީ ކިތައް ބޭފުޅުންގެ ވޯޓުންތޯއޭ؟

ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން:

އެކަމުގައި ވެސް އަޅުގަނޑު ހުށަހަޅަނީ މި ގަވާއިދުގައި މި އޮތް ގޮތަށް، 127 ވަނަ މާއްދާގައި މި އޮތް ގޮތަށް އެ ކޮމިޓީގެ ބައްދަލުވުމަށް ހާޒިރުވެ ތިބި ކޮމިޓީގެ ވޯޓު ދެއްވި މެންބަރުންގެ އަޣުލަބިއްޔަތުން ނިންމާ ގޮތަށް ދެއްތޯ. ހާޒިރުވެ ތިބި ބޭފުޅުންގެ އަޣުލަބިއްޔަތުން. ދެން މީގައި މި އޮންނަނީ އެންމެންގެ، އަޅުގަނޑު މި 127 ވަނަ މާއްދާ ކިޔާލާއިރު މި އޮންނަނީ ކޮމިޓީއަކުން ނިންމާ މައްސަލަތައް ނިންމުމުގައި މެންބަރުންގެ އިއްތިފާޤުން އެ ކަމެއް ނިންމުމަށް އިސްކަންދޭން ވާނެއޭ. އެއީ 127 ވަނަ މާއްދާގެ (ހ). މެންބަރުން އިއްތިފާޤު ނުލިބޭ ހާލަތްތަކުގައި ކޮމިޓީން ނިންމާ ނިންމުންތައް ނިންމާނީ ކޮމިޓީގެ ބައްދަލުވުމަށް ހާޒިރުވެ ތިބި އެ ކޮމިޓީއެއްގެ ވޯޓު ދިން މެންބަރުންގެ އަޣުލަބިއްޔަތުންނެވެ. އަޅުގަނޑު އެ ގޮތަށް ތާއީދު ކުރަން އެ ކަމަށް. 

ރިޔާސަތުން ވާހަކަދެއްކެވުން:

އާދެ، އަޅުގަނޑަށް ހީވަނީ މި ޑޮކްޓަރ މަޢުޞޫމް ހުށަހެޅުއްވި ހުށަހެޅުއްވުމަށް ބޭފުޅަކު ތާއީދު ކުރައްވައިފިއްޔާ އެހެން ބޭފުޅުން އިޢުތިރާޟު ނުކުރައްވާ، ނޫނިއްޔާ އިޢުތިރާޟު ނުކުރައްވާ ކަމަށް ވަންޏާ އެ ގޮތް ރަނގަޅު ކަމަށް. މިހާރު ގަވާއިދުގައި އޮތް ގޮތަށް ދެއްތޯ؟ އެއީ ކަމެއް ނިންމުމަށް ދެވޭ ވޯޓު ދޭނީ ހަމަ މީގައި މިއޮތް ގޮތަށޭ. ގަވާއިދުގައި އޮތް ގޮތަށޭ. އިތުރު ބަދަލެއް ނުގެނެސް އެހެންތޯ؟ ކިހިނެއްތޯ އިބްރާހީމް ރަޝީދު ކިހިނެއްތޯ ވިދާޅުވަނީ؟ އާދެ، ނިހާނު. 

ވިލިމާފަންނު ދާއިރާގެ މެންބަރު އަޙްމަދު ނިހާން ޙުސައިން މަނިކު ވާހަކަދެއްކެވުން:

އަޅުގަނޑުގެ ވިސްނުމަކަށް ވީ ހަމަ އެއަށް ތާއީދު ކުރާނަމޭ ދަންނަވަން. ނަމަވެސް އަޅުގަނޑު މި ގަވާއިދަށް އިތުރަށް ގެންނަ ޚިޔާލުތަކާ އެއްޗެހި އައިއްސިއްޔާ މިއަށް ބަދަލެއް ނާންނާނެބާއޭ؟

ރިޔާސަތުން ވާހަކަދެއްކެވުން:

ދެން މިހާރު މި ނިންމާ ނިންމުމަކަށް ބަދަލެއް ނުގެންނަ ގޮތަށް ކަމަށް ދެން އަޅުގަނޑު ހީކުރަނީ. ދެން އެހެންނަމަވެސް، ތި ބޭފުޅުންގެ އަނެއްކާ އަނބުރާ ރުޖޫޢަ ވާން ވިދާޅުވެއްޖިއްޔާ ދެން ހަމަ އެކަން ކޮށްލެވޭނެ ދެއްތޯ. މާ އުނދަގޫ ކަމަކަށް ނުވާނެ ކަންނޭނގެ. އާދެ، ކިހިނެއްތޯ އީވާ؟ ރަނގަޅުތޯ؟ އެހެންވީމާ، މި ގަވާއިދުގައި އޮތް ގޮތަށް އަޅުގަނޑުމެން ކޯރަމަށް އަދި ވޯޓު ދޭން މީގައި މިއޮތް ގޮތަށް ކަމަށް 3/1 ބައި ކަމަށް. އެ 4 މީހުން ކަމަށް. ދެން ހަމަ ހާޒިރުވެ ވޯޓު ދިން މީހުންގެ އަޣުލަބިއްޔަތުން އެކަމެއް ކުރިއަށް ގެންދެވޭނެ ކަމަށް އެހެންނޫންތޯ. ދެން ތި ބޭފުޅުންގެ ވިސްނުންފުޅު މިހުރީ މަސައްކަތް އަވަހަށް ކުރިއަށް ގެންދިއުމަށްޓަކައި ކަމަށް އަޅުގަނޑު ފާހަގަކޮށްލަން މި ހިނދުގައި. އާދެ، އެހެންވީމާ މި ދެންނެވި ގޮތަށް އެ ބައި އަޅުގަނޑުމެން މި ވަގުތު ނިންމާލެވުނީ ކަމަށް ބަލާނީ. ދެން އަޅުގަނޑު ވިސްނަނީ ކޮން ބިލެއްތޯ އަޅުގަނޑުމެން ކުރިއަށް ގެންދަން ފަށާނީ މިހާރު މި އޮތް ގޮތުން. އެއީ މި ގަވާއިދުގައި ބުނާ ގޮތުން މުޤައްރިރު ކުރަންޖެހޭ ކަމެއް އެޖެންޑާ ކުރާނެ ގޮތް. މި ގަވާއިދުގައި ބުނެފައި އެބަ އޮވޭ، އެޖެންޑާ ކުރާނީ މުޤައްރިރޭ. އެހެންނަމަވެސް، އަޅުގަނޑު ދޫކޮށްލާ ހިތް އޮތީ ތި ބޭފުޅުންގެ ޚިޔާލުފުޅާ އެއްކޮށް އަޅުގަނޑުމެން ފަށައިގަންނާނެ ބިލެއް ބަލައިގަތުން. އެއީ މިހާރު ވެސް މި ކޮމިޓީގައި އެބައުޅޭ ފުދޭވަރަކަށް ގިނަ ބިލުތައް. މިހާރު ތި ބޭފުޅުންގެ އަތްޕުޅުމަތީގައި އެބަހުރި އަޅުގަނޑަށް ޔަޤީންކުރެވޭ ގޮތުން އަޅުގަނޑުމެންނަށް މިހާރު ހުށަހެޅިފައި ވިޔަފާރީގެ ފައިދާއިން ޓެކުސް ނެގުމުގެ ބިލު. ޤާނޫނު ނަންބަރު 2008، ވަޒީފާ އާ ބެހޭ ޤާނޫނަށް އިޞްލާޙު ގެނައުމުގެ ބިލު. ދެން އަނެއްކާ ހަމަ ވަޒީފާ އާ ބެހޭ ޤާނޫނަށް އިޞްލާޙު ގެނައުމުގެ ދެ ވަނަ ބިލެއް ވެސް އެބައޮތް. އަނެއްކާ އެބައޮތް ވަޒީފާގެ 3 ވަނަ. 3 ބިލު އެބަ އޮތް. ވަޒީފާ އާ ބެހޭ ޤާނޫނަށް އިޞްލާޙު ގެނައުން. ދެން މަޢުލޫމާތު ހޯދައި ލިބިގަތުުމުގެ ބިލު ވެސް ހަމަ މި ތަނުގައި މިއޮތީ. ހަމަ ދައުލަތުގެ މާލިއްޔަތުގެ ޤާނޫނަށް އެއް ވަނަ އިޞްލާޙު ގެނައުމުގެ ބިލު ވެސް މިއޮތީ މީގެތެރޭގައި. އެހެންވީމާ، މީގެތެރެއިން ކޮން ބައެއްތޯ އަޅުގަނޑުމެން ފުރަތަމަ ގެންދާނީ. ކުރިއަށް ފަށައިގަންނާނީ ކޮން ބައެއްތޯ. ދެން އެޖެންޑާ ހެދުމަކީ އަޅުގަނޑަށް ކުރީގައި ވެސް ދެންނެވިގެން ހަވާލުކުރެވިފައި އޮތް ކަމެއް މި ގަވާއިދުގައި. އެހެންނަމަވެސް، އަޅުގަނޑު ތި ބޭފުޅުންގެ ރަޢުޔަކާ އެއްކޮށް ކުރިއަށް ގެންދާނަން. 

ކާށިދޫ ދާއިރާގެ މެންބަރު އިސްމާޢީލް ޢަބްދުލްޙަމީދު ވާހަކަދެއްކެވުން:

އަޅުގަނޑަށް ކުރިއަށް ގެންދަން ފެންނަނީ މި ލިސްޓުގައި މިވާ ގޮތުގެ މަތިން އެ ތަރުތީބުން. މިހާރު ލިސްޓުގެ އެންމެ ކުރީގައި މިއޮތީ ވިޔަފާރީގެ ފައިދާއިން ޓެކުސް ނެގުމުގެ ބިލުގެ މަސައްކަތް ފެށިފައި ކުރިން. އެހެންނަމަވެސް، މިހާރު މި އޮތީ އައު ކޮމިޓީއެއް. ކުރީ ކޮމިޓީގައި މި އޮތީ މި ބިލުގެ މަސައްކަތް ފައްޓަވާފައި. އަޅުގަނޑަށް ހީވަނީ ބަޖެޓަށް ބަލާއިރު ވެސް މިއީ ވަރަށް އަވަހަށް ނިންމަންޖެހޭ ބިލެއްހެން. އެހެންވީމާ، އަޅުގަނޑު އެ ގޮތަށް ހުށަހަޅަން، ވިޔަފާރީގެ ފައިދާއިން ޓެކުސް ނެގުމުގެ ބިލު ކުރިއަށް ގެންދެވުމަށް.

ވިލިމާފަންނު ދާއިރާގެ މެންބަރު އަޙްމަދު ނިހާން ޙުސައިން މަނިކު ވާހަކަދެއްކެވުން:

އާދެ، މީގައި އޮތް ތަރުތީބުން ކްރޮނޮލޮޖިކަލް އޯޑަރ އިން ކޮންމެހެން ކުރިއަށް ގެންދިއުމަކަށް އަނެއް ހުރަހެއް ނާޅާ. އެކަމަކު އެބަ އޮތް މައްސަލަ އެއް. މިސާލަކަށް މިއަދު އަޅުގަނޑުމެން އަލަށް ބިލު ފެއްޓިގެން މި ދަނީ ޓޫރިސްޓު ޚިދުމަތްތަކުން ޚިދުމަތް ދޭ ތަންތަން ޚިދުމަތުގެ ބިލުގެ ވާހަކަ. މިވެސް އަންނާނެ ކަމަށް އަޅުގަނޑު ލަފާ ކުރަނީ މި ކޮމިޓީ އަށް. އަދި މި ހުށަހެޅުއްވި ބޭފުޅަކު އަސްލަމު ވެސް ވާހަކަ ދައްކަވަމުން ވިދާޅުވި ވަރަށް ގިނަ ކަންތައްތަކެއް އެބަހުއްޓޭ ވިޔަފާރި ފައިދާ އިން ޓެކުސް ނެގުމުގެ ބިލާ އަދި އިދާރީ ބިލުގެ ކަންތައްތަކުގެ ތެރެއިން. އެހެންވީމާ، އެކަހަލަ އެއްޗެއް ވެއްޖެއްޔާ ކުރިއަށް ޖައްސާލަންޖެހޭނޭ. ކޮންމެހެން މީގެ މައްޗަށް ތިބުން ލާޒިމެއް ނޫނޭ.

ކާށިދޫ ދާއިރާގެ މެންބަރު އިސްމާޢިލް ޢަބްދުލްޙަމީދު ވާހަކަދެއްކެވުން:

މިހާރު އަޅުގަނޑުމެން ކޮންމެ ބިލެއް ކުރިއަށް ގެންދިޔަ ކަމުގައި ވިޔަސް ކޮންމެހެން މުހިންމު ވެގެން ނިންމަންޖެހޭ ބިލެއް އަތުވެއްޖެއްޔާ އެ ބިލެއް ކުރިއަށް އަޅުގަނޑުމެންނަށް ޖައްސަާލެވިދާނެ. އެހެންވީމަ، އެގޮތް ރަނގަޅު ނޫންތޯ.

ރިޔާސަތުން ވާހަކަދެއްކެވުން:

މިހާރު މި ޓެކުސް ނެގުމާ ބެހޭ، ވިޔަފާރީގެ ފައިދާ އިން ޓެކުސް ނެގުމާ ބެހޭ ބިލަކީ މި ގަވާއިދު ބައްލަވާލައްވައިފިއްޔާ އެނގިވަޑައިގަންނަވާނެ ވަރަށް ގިނަ ގޮތްގޮތަށް އަޅުގަނޑުމެން މަޢުލޫމާތުތަކެއް ހޯދަންޖެހޭ ކަންތައްތަކެއް އޭގައި، ތި ބޭފުޅުންނަށް ފެނިވަޑައިގަންނަވަންޏާ ނުވަތަ ތި ބޭފުޅުންގެ ޚިޔާލުފުޅު ހުރި ކަމަށް ވަންޏާ ފަންނީ ލަފަ އާ އަނެއް ކަމަކާ އަނެއް ކަމަކާ ހޯދަންޖެހޭ ގޮތަށް މީގައި އެބަހުރި ވަރަށް ގިނަ މާއްދާތަކެއް ހިމެނިފައި ގަވާއިދުގައި. އެހެންވީމާ، އޭގެތެރެއިން ކިހާ ހިސާބަކަށްތޯ އަޅުގަނޑުމެން ކޮން ކަންތައްތަކެއްތޯ ކޮމްޕްލީޓު ކުރާނީ. ކޮން ފަރާތަކުންތޯ މަޢުލޫމާތު ހޯދާނީ. މި ގަވާއިދަށް ބޮޑަށް އަޅުގަނޑުމެން ބައްލަވާލެއްވުން ވަރަށް ރަނގަޅު. އޭގެތެރެއިން އަޅުގަނޑުމެން ފަންނީ ލަފަޔާއި އަދި އެހެން ބައެއް އެކްސްޕަޓީޒް ހޯދަން ބޭނުން ވަންޏާ އެ ކަމަކާ، ދެން މިހުރިހާ ކަންތަކެއް ވެސް ކުރެވޭނެ. ދެން ކުރީދުވަހު އަޅުގަނޑުމެން ވާހަކަ ދެއްކިން ފިނޭންސް މިނިސްޓަރު، އަޅުގަނޑުމެން ކުރީ ދުވަހުގެ އަޅުގަނޑު ހަނދާންވޭ އަޅުގަނޑުމެން ލިޔެފައި އޮންނާނެކަން މި ބިލަށް ވާހަކަ ދައްކާއިރު މިނިސްޓްރީ އޮފް ފިނޭންސްގެ ބޭފުޅަކު މިތާ އަޅުގަނޑުމެން ގެންނަ ކަހަލަ ގޮތަކަށް ވެސް ވާހަކަފުޅު ދެކެވުނު އެހެންނޫންތޯ. އެބޭފުޅަކު އިންނަވައިގެން އަޅުގަނޑުމެން މި މަޖިލީހުގައި ކޮމިޓީގެ މަސައްކަތް މުޅި ހުރިހާ ވަގުތެއް ނޫނަސް އަޅުގަނޑުމެން ބޭނުންވާ ސުވާލުތަކެއް ކޮށް، އެ ބޭފުޅުންނަށް ދަންނަވާލައިގެން ކުރިއަށް އޮޅުންފިލުވުން ބޮޑަށް. މި ކިހިނެއް ކިހިނެއްތޯ އޮތީ. އަޅުގަނޑުމެން ބޭނުންވާ މުހިއްމު ޕޮއިންޓުތަކަށް ވަކިން ސުވާލުތަކާ ހަމައަށް ހިނގައްޖެއްޔާ އެ ގޮތަށް ސާފުކުރުން އަޅުގަނޑުމެން ވިސްނާފައި އޮތް މި ކޮމިޓީގައި ކުރީގަ. ދެން އެހެންވީމާ، އެކަން ވެސް އަދި އޭގެއިތުރަށް އޭރުގައި އައުޓުސޯސް ކޮށްގެން ނޫނިއްޔާ އެހެން ކަމެއް ކޮށްގެން ވެސް ކުރެވެންޏާ މި ގަވާއިދުގައި ޖާގަ އެބަ ދޭ. އެހެންވީމާ، މި ބައްލަވާލައްވަން. ދެން ވިޔަފާރީގެ ފައިދާ އިން ޓެކުސް ނެގުމުގެ ޤާނޫނަކީ ނުވަތަ ބިލަކީ ކުޑަކުޑަ މަސައްކަތެއް ވެސް ނޫން. އެ އަދި ވަރަށް ބޮޑު ފަންނީ އަދި ޢިލްމީ މަސައްކަތެއް އެއީ. އަޅުގަނޑުމެންގެ ރާއްޖޭގައި އެ ބާވަތުގެ ކަމެއް ނެތުނީމަ އަޅުގަނޑުމެންނަށް ވަރަށް އާވާނެ ކަންނޭނގެ އެ ބުނާ ބަސްތަކާއި އޭގެން ދައްކާ ވާހަކަތަކާއި އެއްޗެއްސަށް ވެސް އަޅުގަނޑުމެން އަހުލުވެރި ވާން. ދެން ހަމަ އެހެންމެ މިހާރު މި އޮތީ ވަޒީފާ އާ ބެހޭ ޤާނޫނަށް އެބައޮތް 3 އިޞްލާޙެއް އައިއްސަ ވެސް. ސަރުކާރުން ހުށަހަޅުއްވާފައި އޮތް އިޞްލާޙުތަކެއް ވެސް އެބައުޅޭ. މީގައި މ ިއޮންނަނީ ހަމަ ދެފަރާތުން ވެސް ހުށަހަޅުއްވާފައި އޮތް، މިހާރު އަޅުގަނޑަށް ހީވަނީ މިހާރު ސަރުކާރުން ހުށަހަޅުއްވާފައި އޮތް ބިލެއް ވެސް އެބަ އޮތްހެން ދެއްތޯ ވަޒީފާ އާ ބެހޭ ޤާނޫނަށް އިޞްލާޙެއް ގެންނަން. މިހާރު އަޅުގަނޑަށް ހީވަނީ ފްލޯރގައި އެބަ އުޅޭ ކަންނޭނގެ. މިހާރު މިތާ މި އޮންނަނީ ކެނދިކުޅުދޫ ދާއިރާގެ ޢީސަ ހުށަހަޅުއްވާފައި އޮތް ދެ އިޞްލާޙަކާއި، ފަރެސްމާތޮޑާ ދާއިރާގެ އިބްރާހީމް މުއްޠަލިބު ހުށަހަޅުއްވާފައިވާ ދެ މައްސަލަ އެއް ވެސް އެބަ އޮތޭ. ދެން އަނެއްކޮޅުން އާދެ، އެހެންވީމާ، އަޅުގަނޑަށް ފެންނަ ގޮތުގައި އަދި ވަކި ގޮތަކަށް ތި ބޭފުޅުން އެއްޗެއް ވިދާޅުވެފައި ނެތީމަ. އާދެ، އީވާ.

ރިޔާސަތުން ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ވެސް ހަމަ ވިލިމާފަންނު ދާއިރާގެ މެންބަރު ނިހާނު ވިދާޅުވި ބަސްފުޅަށް އަޅުގަނޑު ވެސް ހަމަ ތާއީދު ކުރަން ވެގެން. ކްރޮނޮލޮޖިކަލް އޯޑަރުން މިހާރު ބިލުތައް މަޖިލީހަށް ވަދެފައި ހުރި ގޮތުން އަޅުގަނޑުމެންގެ ކޮމިޓީ އާ ހަމައަށް އައިއްސަ އޮތް ގޮތަށް އެ އޯޑަރުން ގެންދިއުންހެން އަޅުގަނޑަށް ހީވަނީ އެންމެ އިންސާފުވެރި ގޮތަކީ. އޭގެއިތުރުން މިހާރު މި އުޅޭ ތި ވިދާޅުވި ޓޫރިޒަމް ޓެކުސް ބިލު ކަހަލަ ބިލުތައް މަޖިލީހަށް އައިމަ، މަޖިލިސްގެ ރިޔާސަތުން ވެސް ވިދާޅުވެފައި އޮތީ، ތިމަން މަނިކުފާނު ވެސް މިކަހަލަ ބިލުތަކަށް އިސްކަންދެއްވާނަމޭ. އެހެންވީމަ، އެ އުސޫލުން އަޅުގަނޑުމެން ވެސް ކްރޮނޮލޮޖިކަލް އޯޑަރު ގެންގުޅެމުން އެހެންނަމަވެސް، މަޖިލީހުން ވެސް އިސްކަންދެއްވާ ބިލުތައް އައިއްސިއްޔާ، އަޅުގަނޑުމެންނާ ހަމައަށް އައިއްސިއްޔާ އަޅުގަނޑުމެން ވެސް އެ އިސްކަން ހަމަ ދެމުން އަޅުގަނޑުމެން މަސައްކަތް ބައްޓަން ކުރަން އަޅުގަނޑަށް ފެންނާތީ ހުށަހަޅާލީ. ޝުކުރިއްޔާ. އެހެންވީމާ، އާދެ، މަޢުޞޫމް.
ކެލާ ދާއިރާގެ މެންބަރު ޢަބްދުﷲ މަޢުޞޫމް ވާހަކަދެއްކެވުން:

އަޅުގަނޑު ވެސް ޖުމްލަ ގޮތެއްގައި ދެންމެ އީވާ އަބްދުﷲ  އެ ހުށަހެޅުއްވި ޚިޔާލަށް ތާއީދުކުރަން. އެހެންނަމަވެސް ކުޑަ ބަދަލެއް އެބަ ގެންނަންޖެހޭ ކަމަށް ފެނޭ. އެއީ އަޅުގަނޑުމެންގެ ކޮމިޓީގެ މަސައްކަތުގެ ހަލުވިކަމާ މަސައްކަތް ކުރާ ވަރާ އެހެންމީހުން ޖަޖު ކުރުމުގައި ބޭނުންކުރާނެ އަޅުގަނޑުމެން ނިންމި ބިލުތަކުގެ އަދަދުތައް ވެސް އިނގޭތޯ. އެހެންވީމާ، މި ކްރޮނޮނޮޖިކަލް އޯޑަރުން ހުރެފައި ޤާނޫނުއަސާސީން އިސްކަން ދޭ ބިލުތައް އަވަސްކޮށްފައި އަދި ހަމަ އަޅުގަނޑުމެން އެބަ ލާންޖެހޭ ކްރައިޓީރިއަލް އެ ބިލަކަށް ވަރަށް ކުޑަ ވަގުތުކޮޅެއް ހޭދަކޮށްލައިގެން ނިންމާލެވިދާނެ ބިލެއް ވެއްޖިއްޔާ އެ ކުރިއަށް ގެންދަން. އޭރުން އަޅުގަނޑުމެންނަށް އެ ބިލެއް ނިންމާލެވިފައި އޮވެދާނެ. އެއީ މިސާލަކަށް، ހަމަ ދެ ދުވަހެއްގެ މަސައްކަތުން ނިމިދާނެ ކަމަށް ފެންނަ ބިލެއް ވެއްޖިއްޔާ އެ ކަހަލަ ބިލެއް ވެއްޖިއްޔާ ކުރިން ނިންމާލުން ވަރަށް މުހިއްމު ވާނެ ކަމަށް ފެނޭ. ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، މިހާރު މި ނިހާނު ހުށަހަޅުއްވާ އީވާ އެބަ ތާއީދު ކުރައްވާ މިހާރު އަޅުގަނޑުމެންގެ ކުރިމަތީގައި މި އޮތް ލިސްޓާ އެއްގޮތަށް މިބައި ގެންދަން. ދެން ޚިޔާލު ތަފާތުވުމެއް ޑޮކްޓަރ މަޢުޞޫމް ފާހަގަކުރެއްވި ގޮތަށް އަވަހަށް ނިންމާލެވޭނެ ބިލެއް އޮތިއްޔާ ނިންމާލާފައި ފޮނުވާލުން ފްލޯރ އަށް. ފޮނުވާލުން. އޭގެ މުހިއްމު ކަމަށް ވެއްޖިއްޔާ އަޅުގަނޑުމެންނަށް ވެސް އެ ގޮތް ނުފެނެ އެއް ނޫން. އަޅުގަނޑަށް ވެސް ހަމަ ފެނޭ. އެއީ މި ކަހަލަ ފަންނީ ބިލެއްގެ މަސައްކަތް ކުރިއަށ ްދާނެ ހަމައެކަނި އޭގައި ހިފައިގެން އަޅުގަނޑުމެން ތިބިކަމުގައި ވަންޏާ އެހެން ހުރިހާ މަސައްކަތްތައް ފުނި ޖެހެމުން ފުނި ޖެހުމުން އަތުވެދާނެ މި ކޮމިޓީ އަށް. އާދެ، އިބްރާހީމް ރަޝީދު.

މާފަންނު ދެކުނު ދާއިރާގެ މެންބަރު އިބްރާހީމު ރަޝީދު ވާހަކަދެއްކެވުން:

އާދެ، މަޢުޞޫމު ވިދާޅުވި އެއްޗަކާއި ގުޅިގެން އަޅުގަނޑު އެއްޗެއް ދަންނަވާލާނަން. މިހާރު ފަންނީ ލަފާ ހޯދުމަށް ވަގުތު ބޭނުންވާނެ އިނގޭތޯ. ވާހަކަ ދެކެވެނީ ވަގުތު ސަލާމަތް ކުރަން. ވަގުތު ސަލާމަތް ކުރާ ކަމަށް ވަންޏާ އަޅުގަނޑުމެން އެބަޖެހޭ މި ޓެކްނޮލޮޖީ ވެސް ބޭނުންކުރަން. މިހާރު ތްރީ ޖީ ނެޓްވޯރކްސް އާއި ވީޑިއޯ ކޮންފަރެންސްތަކާ އެއްޗެހި ވެސް ހުރޭ. އެހެންވީމާ، އެ ބޭބޭފުޅުން ވަރަށް ބިޒީކޮށް އުޅުއްވާނީ. އަޅުގަނޑުމެން މިތާ ތިބެގެން އެކިއެކި ފަންނީ ލަފާ ހޯދަން ވެސް ގުޅިދާނެ. އެހެންވީމާ، އެ ފެސިލިޓީސްތައް ގާއިމުކުރުމަކީ އަޅުގަނޑު ދެކޭގޮތުގައި ވަރަށް މުހިއްމު ކަމެއް. އެއީ ވިސްނުން ހުރީ އަވަސް ސްޕީޑު އަވަސް ކުރުން. އެ ޓެކުސްގެ އިދާރީ ބިލު ގާތްގަނޑަކަށް ތިން މަސްދުވަހުގެ ތެރޭގައި އަޅުގަނޑަށް ހީވަނީ އެ ތަންފީޒުކޮށްގެން އެ ނިކުންނާނެހެން. ކަންތައްތަކެއް އިދާރީ ގާއިމު ކުރެވޭ އިރުގައި މިކަން ނުކޮށް އޮވެއްޖެ ކަމަށް ވަންޏާ މީގެން ނަތީޖާ ނުނެރެވޭނެ. އެހެންވީމާ، އެ ވާހަކަ އަޅުގަނޑު ފާހަގަކުރަން. އެއީ މިއަށް މި ހުންނަނީ ސްޕީޑް ހޯދަން. އެހެންވީމާ، އެ ކަމުގައި ކޮންމެވެސް ވަރަކަށް ބޭނުންކުރަންޖެހޭ ފެސިލިޓީސް. އެހެންނޫންނަމަ ހުސް ވާހަކަތަކެއް އަޅުގަނޑަށް ހީވަނީ މިދިޔަ ދައުރުގައި އެ ދިޔަ ގޮތަށްހެން މީހުން ހަމަނުވެގެން އެ ފަންނީ ލަފާ ނުލިބިގެން މި ކަންކަން ލަސްވެ ހަމަ އެއްކޮށް ނެތިދާނެ. 

ރިޔާސަތުން ވާހަކަދެއްކެވުން:

ދެން، މިދިޔަ ދައުރުގައި އަޅުގަނޑުމެންނަށް މަސައްކަތްތަކެއް ކުރެވުނު އެހެންނޫންތޯ. މި ވަރަށް ތަފާތު ޚިޔާލު ތަފާތު ބޮޑެތި އައު މައްސަލަތައް އަންނަ ބިލުތަކަކަށް ވީމާ ހަމަ ފުދޭވަރަކަށް ވަގުތު ނަގާނެ. އެހެންނަމަވެސް މިހާރު ގަވާއިދު ބާރުއަޅާފައި އެބަ އޮވޭ ވަރަށް އަވަހަށް މި ކަންތައްތައް ނިންމުމުގެ މައްޗަށް ވަކި ޓައިމް ޓޭބަލްތަކެއް ދޭން. އަޅުގަނޑަށް ހީވަނީ ރަނގަޅަށް ބައްލަވާލެއްވިއްޔާ ތި ބޭފުޅުންނަށް އެނގިވަޑައިގަންނަވާނެހެން. އާދެ، އަސްލަމް.

ހިތަދޫ އުތުރު ދާއިރާގެ މެންބަރު މުޙައްމަދު އަސްލަމް ވާހަކަދެއްކެވުން: 

އަޅުގަނޑު ދަންނަވާލަން ބޭނުންވަނީ މިހާރު އަލަށް އެކުލަވައިލެވުނު ގަވާއިދުގެ ދަށުން މި ދައުލަތުގެ ޓެކުސް އަށް އެއްވެސް ކަހަލަ އަސަރެއް ކުރާނެ ބިލެއް ކަމުގައި ވަނީ ނަމަ މިދަނީ ފުރަތަމަ މަޖިލީހުގެ ފުރަތަމަ ތާވަލަށް. ފުރަތަމަ ތާވަލަށް ދާ ބިލެއް މުޅި މަޖިލީހުގެ ކޮމިޓީއަށް ދާ އުސޫލު މި އޮންނަނީ. އެ ގޮތުން ވިޔަފާރީގެ ފާއިދާ އިން ޓެކުސް ނެގުމަކީ ވެސް މުޅި މަޖިލީހުގެ ކޮމިޓީ އަށް މިހާރު ގަވާއިދު ބުނާ ގޮތުން ދާންޖެހޭ ބިލެއް. އެހެންކަމުން މި ބިލާއި ގުޅޭ ގޮތުން އަމަލު ކުރާނެ ގޮތެއް މަޖިލީހުގެ ރައީސްގެ މަޝްވަރާ ހޯދާލުމަކީ މުހިއްމު ކަމެއް ކަމުގައި އަޅުގަނޑަށް ވެސް ފެނޭ. އަޅުގަނޑުމެން މި ބިލު އަޅުގަނޑުމެންގެ މަސައްކަތުގައި ތާވަލް ކުރުމުގެ ބަދަލުގައި. ދެން، އެ ވާހަކަ ރައީސްގެ ސަމާލު ކަމަށް ދަންނަވާލަން. 

ރިޔާސަތުން ވާހަކަދެއްކެވުން:

އާދެ، އަޅުގަނޑު އެހެންވީމާ، މި އިންޓަވަލް ގަޑީގައި މި މަސައްކަތް ކޮށްލާނީ އެހެންނޫންތޯ. މި ތި ވިދާޅުވިހެން އެގޮތަށް މުޅި މަޖިލީހުގައި ތަވާލް އަދި މި އެހެންވީމާ، އަޅުގަނޑު މި ދަންނަވަނީ އަޅުގަނޑުވެސް ހަމަ ޙަޤީޤަތުގައި އަޅުގަނޑު ވެސް މި ކޮމިޓީގައި ބައިވެރިވިން. އެހެންނަމަވެސް އޭގެފަހުން މި ގަވާއިދު ހެދި ކޮމިޓީގައި ބައިވެެރި ވެގެން ވެސް މި ފަހުގެ ވަގުތުގައި އަޅުގަނޑު ވެސް ބައިވެރި އެއް ނުވަން. އެއީ އަޅުގަނޑުގެ ޚިޔާލު ތަފާތު ވާ މައްސަލަތަކެއް މީގެތެރެއަށް ވައްދައިގެން މި ދިޔައިމަ ދެން. އަޅުގަނޑު ވެސް އެއްކޮޅުން އަނެއްކޮޅަށް ބަލައިލާފައި. ދެން ތި ވިދާޅުވި ގޮތަށް މުޅި ކޮމިޓީގައި، އެއީ ކޮން މާއްދާއެއްތޯ؟ އަސްލަމް ދެންމެއަކު ތި ވިދާޅުވީ ގަވާއިދުގެ... އާދެ، ހުރިހާ ބޭފުޅުން ވެސް ބައްލަވާލައްވަންވީ ނޫންތޯ. 

(ވަގުތުކޮޅަކަށްފަހު)

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެެއްކެވުން:

މއަޅުގަނޑަށް ހަމަ ފުރަތަމަ ފެނިގެންދިޔައީ މުޤައްރިރު ދެންމެ ތި ވިދާޅުވި ގޮތަށް. މީގެ މައިގަނޑު ހާސިލުކުރަން ބޭނުންވެފައި އޮތް ކަމަކީ މަޖިލީހުގެ މަސައްކަތްތައް ތަރުތީބު ކުރުމުގެ ވާހަކައޭ. އެކަމަކު ދެންމެ އެ ދެ ބޭފުޅުން ވެސް އެ ވިދާޅުވީ މިހާރު އެ ބަދަލު އައިިއްސަ އޮތް ކަމުގައި ވާނަމަ މި ތަރުތީބުން އުސޫލު ކަނޑައަޅާއިރުގައި އަޅުގަނޑުމެންގެ މި ޚާއްޞަކޮށް މިކަހަލަ އިޤުތިޞާދީ ކޮމިޓީގައި އަޅުގަނޑުމެންގެ ރައްޔިތުންގެ އަތުން ޓެކުހެއް އެއްޗެއް ނެގުމުން ހުސްއެކަނި ކުޑަ ކޮމިޓީން ގޮތެއް ނިންމަނީ. މިވާ ގޮތަކީ އިބްތިދާއީ ބަހުސް ފެށި ނިމިގެން މެންބަރުން ބަހުސް ކުރުމަށްފަހުގައި ތާ މި ކޮމިޓީ އަށް މި އަންނަނީ. އެހެންވީމާ، މުޅި ކޮމިޓީން މަޖިލިސް ކޮމިޓީ އެކީ އެކައްޗަކަށް ވަކި ގޮތަކަށް ނިންމެވީ މީތި އިޤުތިޞާދީ ކޮމިޓީ އަށް ދާން. އެހެންވެއްޖެ ކަމުގައި ވާނަމަ އެއަށް ފުށުނާރާނެ މައްސަލަ އެއް.

(ވަގުތުކޮޅަކަށްފަހު)

ހިތަދޫ އުތުރު ދާއިރާގެ މެންބަރު މުޙައްމަދު އަސްލަމް ވާހަކަދެއްކެވުން:

މީގައި ދިމާވާ މައްސަލަ އަކީ އަޅުގަނޑުމެން ކޮމިޓީން ނިންމައިގެން ދިޔަސް ބައެއް މެންބަރުން ނޭނގެ އެހެންނޫންތޯ. މި މައްސަލައަކީ މި ކޮމިޓީ އޮފް ދަ އޯލް ހައުސްގައި ނިންމަންޖެހޭ މައްސަލައެކޭ. އެހެންވީމާ، އަޅުގަނޑުމެން ކުރި މަސައްކަތް ބާޠލު ވެސް ވެދާނެ. އެހެންވީމާ، މަޖިލީހުގެ ރައީސް އެ ކަމުގައި ކޮންމެވެސް ކަހަލަ ގޮތެއް ނިންމަވާ، އަޅުގަނޑުމެންނާ ހިސާބަށް މި ބިލު އައިސްފައި އޮތުމާ އެކު އެހެންނޫންތޯ. ކިހިނެއްތޯ ކޮމިޓީ އަޅުގަނޑުމެން ކުރިއަށް ގެންދަންވީތޯ ނުވަތަ ނޫންތޯ. އަޅުގަނޑުމެންގެ މެންޑޭޓު މިހާރު ގަވާއިދުގައި އޮތް ގޮތުން ހަމަޖެހިގެންވާ މަސައްކަތެއް ނޫން މިއީ. އެހެންވީމާ...
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

މަޖިލީހުގެ ރައީސް އާ ވާހަކަ ދައްކަން މަޝްވަރާކޮށްލާފައި އެ ކުރިއަށް ގެންދަން. ދެން، މިހާރު މީގައި މުހިއްމު ކަމަށް ބަލާއިރު އަޅުގަނޑަށް ވިސްނަނީ އެންމެ އަވަހަށް އެޖެންޑާ ކުރަންޖެހޭނެ ކަމަށް މި އެންމެ ފަހަތުގައި މި އޮތް މާލިއްޔަތުގެ ޤާނޫނަށް އިޞްލާޙު ގެނައުމުގެ މަސައްކަތް އަޅުގަނޑުމެން ކުރިއަށް ގެންދަންޖެހޭނ ެކަމަށް އަޅުގަނޑު ގަބޫލުކުރަނީ. 

(ވަގުތުކޮޅަކަށްފަހު)

ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

އަޅުގަނޑުމެން ހުށަހަޅާލަން ބޭނުން އިނގޭތޯ މި 3 މާރޗް 2010 ގެ މަޢުލޫމާތު ހޯދާ ލިބިގަތުމުގެ ޙައްޤުގެ ބިލު. މި ކޮމިޓީން ބޭރު ކުރެވެންޏާ ވީހާ އަވަހަކަށް ބޭރުކޮށްލުން. ކުރެވޭނެ ގޮތެއް އޮވެއްޖިއްޔާ.

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، އެހެންވީމާ، މާދަމާގެ ބައްދަލުވުމާ ހަމައަށް އަންނައިރު އަޅުގަނޑު މި މަޖިލީހުގެ ރައީސް އާ ވާހަކަ ދަންނަވާފައި މިކަން އަސްލަމު ހުށަހެޅުއްވި ފަދައިން އަޅުގަނޑުމެން ކުރިއަށް ގެންދާނެ އުސޫލުތަކާ އަދި އެހެން މެންބަރުން ވެސް އިޢުތިރާޟު ނުކުރައްވާތީ އަޅުގަނޑު މި އެ ގޮތަށް ދަންނަވާލާފައި ސާފުކޮށްލާނަން. ކިހިނެއްތޯ އަޅުގަނޑުމެންނަށް މިހާރު މިކަން ކުރިއަށް ގެންދެވޭނީ. ދެން، އެހެންވީމާ، އަޅުގަނޑުމެން މަސައްކަތް ފަށައިގަންނާނީ މިހާރު މާލިއްޔަތު ޤާނޫނުގައި އިޞްލާޙު ގެނައުމުގެ ބިލު އެންމެ ފަހަތުގައި މި އޮތް، ބިލު ނިންމާލުމަށް ފުރަތަމަ އަޅުގަނޑު މަސައްކަތް ކުރާނެ ވާހަކަ ދަންނަވާލަން. އެހެންވީމާ، ދެން މިއާއެކީގައި އަޅުގަނޑުމެން މި ޢިއްޒަތްތެރި މެންބަރުންގެ އަތްޕުޅު މަތީގައި އޮތް ކަމަށް ވަންޏާ މާލިއްޔަތާ ބެހޭ ޤާނޫނުގެ އިޞްލާޙު އޮތް ކަމަށް ވަންޏާ އެ މަސައްކަތް އަޅުގަނޑުމެން ފަށައިގަންނަން. މިހާރު އަޅުގަނޑު ކުރިއަށް ގެންދާނީ. ދެން، އަނެއްކޮޅުން ވިޔަފާރީ ފައިދާ އިން ޓެކުސް ނެގުމުގެ ބިލު މި މަޖިލީހުގެ ރައީސް ލަފާ ދެއްވާ ގޮތެއްގެ މަތިން އަޅުގަނޑުމެން ކުރިއަށް ގެންދާނީ. އެ ކުރިއަށް ޖައްސަންޖެހިއްޖިއްޔާ އެ ބައި ކުރިއަށް މި ކޮމިޓީން ގެންދާ ގޮތަށް. އާދެ، ޝުކުރިއްޔާ. އީވާ.

ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަކަދެއްކެވުން:

އަޅުގަނޑަށް ކޮންމެވެސް ހިސާބަކުން އޮޅުންއެރީ ކަންނޭނގެ އަޅުގަނޑަށް، އަޅުގަނޑު ހީކުރީ އަޅުގަނޑުމެން މި އެއްބަސްވީ ބިލުތައް ކޮމިޓީ އަށް ވަދެފައި ހުރި އޯޑަރުން މަސައްކަތް ގެންދަން ކަމަށް. އަޅުގަނޑަށް ނުވިސްނުނީ މާލިއްޔަތު ޤާނޫނު އިޞްލާޙު އަޅުގަނޑުމެން މިހާރު ފަށަން އުޅޭ ސަބަބެއް. ފަރެސްމާތޮޑާގެ ޢިއްޒަތްތެރި މެންބަރު އިބްރާހީމް މުއްޠަލިބު ހުށަހަޅުއްވާފައި ވަރަށް ކުރު ބިލެއް ވެސް އެބަ އޮތް މިތާގައި 20 އޮކްޓޯބަރ 2009 ގައި ހުށައަޅުއްވާފައި. އެހެންވީމާ، އަޅުގަނޑަށް އެ އޮޅުންއަރާތީވެ އަޅުގަނޑަށް ފަހަރެއްގައި އެއްޗެއް އޮޅުންއެރީތޯ އޮޅުންފިލުވާލަން. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، މިހާރު މި އޮޅުންއަރާވަޑައިގަތީ ކީ ނޫން ކަންނޭނގެ. ހަމަ ވަރަށް ރަނގަޅަށް ކަންނޭނގެ ތި ފާހަގަކުރެއްވީ. އަޅުގަނޑުމެން މި ވިސްނީ އެންމެ ފުރަތަމަ މާލިއްޔަތު ޤާނޫނުގެ ވާހަކަ. އަދި އެއަށް ވަކި ގޮތެއް ނުނިމި މި އޮތީ އަޅުގަނޑުމެން މަޖިލީހުގެ ރައީސްގެ ލަފާފުޅާ އެކީގައި ގޮތެއް ހޯދައިގެންނޭ ކުރިއަށް ދެވެނީ. ދެން، ޤާނޫނޫ ނަންބަރު 2008/2 އަށް މި އިޞްލާޙު ހުށަހަޅުއްވާފައި މި އޮތީ ތިން އިޞްލާޙު. އަދި މިހާރު ފްލޯރ ގައި ވެސް އަޅުގަނޑަށް ހީވަނީ އިޞްލާޙެއް އެބަ އުޅޭހެން. އެހެންވީމާ، މި ސަރުކާރުން ހުށަހަޅުއްވާފައި މި ވަޒީފާ ބެހޭ ޤާނޫނަށް. ދެން، ހަމައެއާއެކީގައި މި އަޅުގަނޑުމެން ބަލައިގަންނަން އެބަޖެހޭހެން އަޅުގަނޑުމެން މި ތިން ބިލު މި އޮތީ ހަމަ އެއް ޤާނޫނަކަށް އަންނަ ތިން އިޞްލާޙު. އެހެންވީމާ، އެ ދެ ބޭފުޅުން ޢީސާ އާ އިބްރާހީމް މުއްޠަލިބާ ދެ ބޭފުޅުން އަދި ސަރުކާރުގެ މިހާރު ފްލޯރ ގައި އުޅޭ އެ ބިލުގެ މައްސަލަ ވެސް އަތުވެއްޖެ. އެވެސް އަނެއްކާ މި ތަނަށް ކަންނޭނގެ އަންނާނީ. އަތުވެއްޖިއްޔާ އަޅުގަނޑުމެން އެބަޖެހޭ ބަލައިލަން ވަރަށް ރަނގަޅަށް އެ ބޭފުޅުންނާ ވާހަކަ އަކީ މި ހަތަރު ބިލުގެ އިޞްލާޙު އެއްކޮށްލައިގެން ގެންދެވޭނެ ގޮތަކަށް ކަންނޭނގެ އަޅުގަނޑުމެން އ ެބޭފުޅުން އެއްބަސްފުޅުވާ އެއްބަސްވާ ކަމަށް ވަންޏާ ނޫނީ ހެދޭނެ ގޮތެއް މި ގަވާއިދު އަދި ބޮޑަށް ބަލާލައިގެން އަޅުގަނޑުމެންނަށް އެނގޭނީ ކިިހިނެއްތޯ އެކަން ގެންދެވޭނީ. ހަމަގައިމު ވެސް އެއްވަގުތެއްގައި މި ކޮމިޓީން ތިން ހަތަރު އިޞްލާޙެއް ހުށަހެޅިފައި އޮތް ބިލަކަށް ދެ ބޭފުޅަކު ނޫނީ ތިން ފަރާތަކުން މި އިޞްލާޙު ހުށަހަޅުއްވާފައި އޮއްވާ، އެއަށް ގޮތެއް ނިންމަން އަޅުގަނޑުމެން އެބަޖެހޭ. ދެން، މަޢުލޫމާތު ހޯދުމާ ލިބިގަތުމުގެ ބިލުގެ ކަންތައް ދެންމެއަކު ވެސް ނިހާނު ހުށަހަޅުއްވާފައި މި ތަނުން ކޮންމެހެން ބެހޭ ކަމެއް ނޫނޭ. އެ މި ތަނުން ބޭރުކޮށްލަންވީއޭ. އެހެންވީމާ، ދެން އޮތީ މާލިއްޔަތު ޤާނޫނާ ބެހޭ އިޞްލާޙު ދެއްތޯ. އެހެންވެގެން އަޅުގަނޑު އެ އިޞްލާޙު ނެގީ. އެހެންނަމަވެސް މަޖިލީހުގެ ރައީސް ވިދާޅުވާ ގޮތަކުން އަޅުގަނޑުމެން މި ކޮމިޓީން ގެންދަންޖެހޭ ގޮތަށް ވިޔަފާރީގެ ފައިދާ އިން ޓެކުސް ނެގުމުގެ ބިލު މި ތަނުން ގެންދަންޖެހޭ ގޮތަށް ހަމަޖައްސަވާ ކަމަށް ވަންޏާ ދެން އަޅުގަނޑުމެން މަސައްކަތް ކުރިއަށް ގެންދާނީ ކުރީގައި ވެސް ވިދާޅުވެފައި އޮތް ގޮތަށް މި ވިޔަފާރީގެ ފައިދާ އިން ޓެކުސް ނެގުމުގެ ޤާނޫނުގެ ކަންތަކޭ އަޅުގަނޑު ދަންނަވާލީ އިނގޭތޯ. މި ދެންނެވި ސަބަބުތަކާ ހެދި އެ އަޅުގަނޑު އެ ގޮތަށް ވިސްނި ވާހަކަ ދެންނެވީ އިނގޭތޯ. އާދެ، ޝުކުރިއްޔާ. (ވަގުތުކޮޅަކަށްފަހު) އާދެ، މިހާރު 10:30 ވެސް މިވީ. އެހެންވީމާ، އަޅުގަނޑުމެން މި ކޮމިޓީ.. މިހާރު މި އޮތް ވަނީ ދެން އެހެންނޫންތޯ ކުޑަ ވަގުތުކޮޅެއް ދެން. (ވަގުތުކޮޅަކަށްފަހު) ދެން، އެހެންވީމާ، އަޅުގަނޑު މިއަދުގެ ބައްދަލުވުން ނިންމާލީ. މާދަމާ އަޅުގަނޑުމެން ބައްދަލު ކުރާނީ. ދެން، އިރާދަކުރަވިއްޔާ ހުރިހާ ބޭފުޅުން ވެސް މިއަދު ތި ވަޑައިގެންދެއްވީ ފަދައިން ކޮންމެ މީޓިން އަކަށް ވެސް ވަޑައިގެން ދެއްވުން އެދެން. ދެން، އަޅުގަނޑު ދަންނަވާލަން ބޭނުން އިދާރީމޭޒުގައި އަޅުގަނޑުމެންނަށް މި ކޮޓަރި ދެއްވާ ކަމަށް ވަންޏާ މި އެއަރކޮންޑިޝަން ރަނގަޅު ކޮށްދެއްވާށޭ. މި ތާނގައި ތިބޭ ވަރެއް ނުވެއޭ އަޅުގަނޑުމެންގެ ސިކުނޑި އެއް މަސައްކަތެއް ނުކުރެއޭ މިހާ ހޫނު ގަދަވީމަ. ޓީވީ ވެސް ރަނގަޅު ކޮށްލަދެއްވުމަށް އިނގޭތޯ.

